
    اُن دوستوں کے نام


    جو جیون گاڑی


    پر میرے ہم سفر رہے


    اور جنہوں نےاس مسافرت کو


    تمام نشیب و فراز کے باوجود


    اتنا پُر نشاط اور یادگار بنایا


    وہ


    جو راستے میں اپنی منزل پر اُتر گئے


    میرا شکرانہ ، انمول یادوں کے لئے


    وہ


    جو ابھی ہم سفر ہیں


    میرا تشکّر، اُن کی قربت کے لئے


    وہ


    جو ابھی شِرکت کرنے والے ہیں


    خوش آمدید، آؤ سفر کا مزا لیں



    چوتھا زیرکؔ


    وہ تینوں اولیریزؔ سے نکلے اور سیدھے میری گاڑی کی طرف آئے۔ ایک تو آگے والی جگہ پر آ جما اور دوسرے دو پچھلی طرف غائب ہو گئے۔


    "اُس ستارے کا تعاقب کرو!" پِیلی قبا والے نے کہا۔


    "کونسا ستارا؟" میرا سوال تھا۔


    "وہ ٹمٹماتا ہُوا، شمال کی جانب جانے والا۔"


    "وہ کوئی ستارا نہیں، بلکہ آرلانڈاؔ ہوائی اڈے کی طرف جاتا ہُوا جہاز ہے۔" میرا جواب تھا۔


    "کوئی فرق نہیں پڑتا، تم اُس کے پیچھے چلو!" اس مرتبہ داڑھی والے نے کہا۔


    میں نے ٹیکسی جگائی، میٹر چلایا اور آرلانڈاؔ والی سڑک پکڑ لی۔


    " آرلانڈاؔ کتنی دور ہے؟"


    "تقریباً چالیس کلومیٹر۔"


    پھر سناٹا چھا گیا۔


    مجھے لگا کہ انہیں اپنی منزل کا کچھ صحیح علم نہیں تھا، چنانچہ اُن سے پوچھا، "کس کا پیچھا کر رہے ہو؟"


    "ایک یقین کا، اس امید پر کہ وہ حقیقت بن جائے گا،" قبا والے نے جواب دیا، اور کہا، "میرا نام زیِرک-گؔ ہے۔"


    "آپ سے مِل کر خوشی ہُوئی،" میں نے کہا۔


    "تمہارے ساتھ زیِرک-مؔ بیٹھا ہُوا ہے، اور پیچھے زیِرک-بؔ ہے۔" یہ کہہ کر زیِرک-گؔ نے تعارف مکمل کیا۔


    "تم دیکھنے میں تو بھائی نہیں لگتے، نہ ہی کوئی رشتہ دار۔" میں اپنے تجسس کو روک نہ پایا۔


    "لیکن ہم بالکل بھائی ہیں – اگر خون کے ناطے سےنہیں، تو اپنے اعمال سے۔" زیِرک-مؔ نے جواب دیا۔


    "اور وہ کون سے اعمال ہیں؟ اولیریزؔ میں گھُونٹ لگا کر جعلی سیاروں کا تعاقب کرنا؟" کاش کہ میں اپنی زبان کو لگام لگا سکتا، مگر ایسے لوگ جو میری ٹیکسی میں گُھس کر کہیں "اُس کا تعاقب کرو" میرے پسندیدہ اشخاص میں سے نہیں تھے۔ یہ ستاکہولم تھا، کوئی نیویارک تو نہیں!


    "کیا کہوں، ہم وہاں موجود ہونا چاہتے ہیں جب اُس کی آمد ہو۔" داڑھی والے سیانے نے جواب دیا۔


    "وہ کون؟"


    "جس کا ہم سب کو انتظار ہے۔" زیِرک-مؔ نے گرمجوشی سے کہا۔


    "مجھے تو کسی کا انتظار نہیں ہے، سوائے ا ُن لوگوں کے جو میری گاڑی میں آ کر، منزل پر پہنچنے پر اپنا بِل ادا کریں اور پھر چُپ چاپ چلے جائیں،" میں نے اپنا روَیہّ بیان کیا۔


    "نہیں، نہیں، نہیں – ہمیں کسی عام فرد کا انتظار نہیں۔ ہمیں اُس کی تلاش ہے جو اس دنیا سے سب بدی ختم کرنے کے بعد ہمیں ہمارے گھر لے جائے گا۔"


    "بدی ودی تو میں جانتا نہیں، لیکن تمہیں تمہارے گھر پہنچانا کوئی مشکل کام نہیں۔ یہی تو میرا پیشہ ہے ۔۔۔ ویسے تمہارا گھر ہے کہاں؟"


    زیِرک-مؔ نے سامنے والی سیٹ سے پیچھے دونوں کی جانب طرف دیکھا، پھر میری طرف اور بولا، "میاں، تم ایک ٹیکسی بان ضرور ہو گے، مگر میں جتنے بھی افراد کو اب تک مِلا ہوں تم سب سے زیادہ گُمُ لگتے ہو۔ کیا تم نے اُن عظیم ہستیوں کے متعلق نہیں سُنا جنہوں نے اپنے سے بھی بڑی اُس ہستی کا ذکر کیا تھا جو ہم سے کئے ہوئے سب وعدے پورے کرے گا۔"


    "جتنے بھی عظیم لوگوں کو میں جانتا ہوں، اُن میں سے جنہوں نے کسی اور آنے والے کا ذکر کیا تھا، خود وہ لوگ تھے جنہوں نے اپنے وقت میں ہر چیز بِگاڑ کر پناہ ڈھونڈی تھی ایک ایسے فرد کے پیچھے جو آ کر وہ سب کام کرے گا جو اُنہیں خود کرنے چاہئے تھے۔" میں نے تبصرہ کیا اور پھر پوچھا،"یہ تو بتاؤ کہ اس ب، گ اور م کا تمہارے ناموں میں کیا مطلب ہے؟"


    "تم یہ معلوم نہیں کرنا چاہتے!"


    "کیوں نہیں؟"


    "انہیں بولنے کے بعد تمہُیں اپنی زبان پر استری کرنی پڑے گی! "


    میں نے اُس بیانیہ پر غور کیا اور پھر اُس سوال کو اپنی فہرست سے ہٹانے کے بعد سفر جاری رکھا۔


    ہم نے ابھی چیستہؔ پار کر کے سولینتوناؔ کا رخ کیا تھا جب میرے پیچھے بیٹھے زیِرک-بؔ نے میکڈولنڈؔ کا نام پڑھا اور مجھے اُس کی طرف جانے کو کہا۔


    "بڑے لوگ کبھی جلدی میں نہیں ہوتے، اس لئے ہمیں بھی کسی جلدی کی ضرورت نہیں۔ ممکن ہے کہ پیٹ میں تھوڑا سا بھوجَن ہمارے ذہن کو بہتر سوچ کی طرف لے جائے۔" اُس نے اپنا خیال ظاہر کیا۔


    دوسرے دو بھی اُس سے مُتّفق لگ رہے تھے۔ ٹیکسی کو کھڑا کرتے وقت میں نے اُنہیں بتایا "اس دوران جب تم اپنے ذہن و پیٹ کی دیکھ بھال کرو گے یہ میٹر چلتا رہے گا۔"


    "کوئی مسئلہ ہی نہیں، امید ہے کہ تم ماسٹر کارڈؔ قبول کرتے ہو گے؟"


    "تمہارا مطلب ہے وہ ماسٹرکارڈؔ جو ایک بینک نے جاری کیا ہو؟" میں کوئی خطرہ مول نہیں لینا چاہتا تھا۔ ایسے لوگ جن کے مہربان ماضیِ قدیم یا غیرمُتعَیّن مستقبل میں رہتے ہوں مجھ پر ہمیشہ کپکپاہٹ طاری کرتے تھے۔


    "بالکل، میاں بالکل۔" افریقی بالوں والے نے مجھے یقین دلایا، اور کہا، "کیا تمہیں بھی اپنے کو چالو رکھنے کے لئے کچھ چاہئے؟"


    "ایک میکفیسٹؔ اور کافی کا گلاس خوب رہے گا۔" مجھے زیِرک-گؔ پسند آنے لگا تھا۔


    "تم بھی اندر آ کر ہمارے ساتھ کیوں نہیں بیٹھتے؟" اُس نے پوچھا۔


    "میرا میٹر چلتا رہے گا! "


    "بالکل۔"


    ہمیں آکالاؔ والے ریستوران کے ایک کونے میں جگہ مِل گئی۔


    زیِرک-گؔ اور بؔ خوراک خریدنے چلے گئے، اور میں زیِرک-م کے قریب بیٹھ گیا۔


    "بہت پہلے کی بات ہے، جب میں نے تین زیِرکوں کا نام سُنا تھا تو اُن کا تعلق دو ہزار سال قبل کے ساتھ ملتا تھا۔" میں نے بہت احتیاط سے زیِرک-مؔ کو دوستانہ لہجے میں کُریدا۔


    "باکل درست، ہم وہی تو ہیں! " اُس نے بااعتماد انداز میں جواب دیا۔


    "زیِرک سال 0001 سے؟"


    "جی! کیا تم نے شعوری کلوننِگ کا ذکر کبھی نہیں سُنا؟"


    "تمہارا مطلب ہے ایک قسم کا شعوری قلمیہ جس میں ایک فرد کے خیالات اُس ہی سطح پر رکھے جاتے ہیں جس بنیادی شخصیت سے وہ چلے ہوں؟"


    "عین نشانے پر ہو تم! ہم تو صدیوں سے یہ کر رہے ہیں۔ سال در سال، بچوں کے گروہ در گروہ اپنی پیدائیش کے دن سے، اپنے ذہنوں سے قدرتی اثاثَوں کو مِٹوانےکے بعد، ہمارے ہاتھ ذہنی تربِیّت پاتے ہیں۔ بعد میں اُنہیں جو مرضی سمجھاؤ یا دِکھاؤ، کچھ اُن کے ذہن پر اثر نہیں کرتا۔ ہم وہیں کھڑا رہنا چاہتے ہیں، جب سب کچُھ شروع ہُوا تھا۔ نہ تو وقت کی تبدیلی اور نہ ہی کسی قسم کی ترقّی ہم پر موثّر ہے۔ ہمارے پاس ایسے گروہ ہیں جو سن 1500 پیش عیسوی، 003 عیسوی اور 0700 عیسوی کی سوچ میں مقیّد ہیں۔ ہر گروہ اپنے یقین پر پکّا، اور بدلتے وقت کے ساتھ ہر تبدیلی سے مبرّا۔ ہمارا قول ہے کہ– سیکھنا ممنوع ہے، علم تمہارا دشمن ہے!


    دونوں سیانے کھانے سے طشتریاں بھر کے واپس لوٹے، اور اُنہیں میز پر رکھ دِیا۔


    "میں نے دیکھا کہ تم اسے آگاہی دے رہے تھے،" گؔ نے مؔ کو کہا۔


    زیِرک-مؔ نے مجھے مُتشبہ آنکھوں سے دیکھتے ہوئے کہا، "میں نے کوشش تو کی ہے مگر لگتا ہے کہ یہ اُن سنگ ذہنوں میں سے ہے جن پر ہماری تعلیم کا کوئی اثر نہیں ہوتا! واہ جی واہ، یہ کیا کچھ لے آئے۔"


    پھر وہ کچھ ایسے انداز سے اُس پکوان پر حملہ آور ہُوا کہ میں دنگ رہ گیا – کہاں ایک ہندوستانی گرُو اور وہ بیچارے کباب ، اور پھر اُس کا کِسی متوقع عمل سے مستی میں سَر ہلانا! میں سوچ رہا تھا کہ وہ 'متوقع عمل' کہیں میری اصلاح تو نہیں تھی۔ اُس کی یلغار سے بچنے کے لئے میں نے اُس سے چند سوال پوُچھنے کا سوچا۔


    "کیا تم مجھے کہہ رہے ہو کہ ہر وہ شَے جو ایک انسانی ذہن سوچ سکتا ہے، وہ چند صدیوں پہلے ہی سوچی جا چُکی ہیں؟"


    اُنہوں نے اقرار میں سر ہلایا، اور کہا، "ہمارے پاس ج اور س – جواب اور سوال – کی ایک فہرست ہے، جہاں ہر موضوع پر تفصیلاً بحث ہے۔"


    "تمہارا کہنا ہے کہ ایک 'سوالوں اور جوابوں کی فہرست'۔"


    "نہیں جی، 'جواب اور سوال'" اس نے کہا تھا۔ "ہمارے پاس سب جواب موجود ہیں، اب یہ تمہارا کام ہے کہ صحیح سوال کرو! " زیِرک-بؔ نے ایک پُرشَرَر مسکراہٹ چہرے پر طاری کی۔


    "اور اگر کوئی ایسا سوال کرے جو تمہارے جوابات کی حد سے باہر ہو، تو؟"


    " کوئی مناسب سوال ایسا نہیں جو ہماری حدوُد سے باہر ہو! "


    " ایک فرضی غیرمناسب سوال کے متعلق کیا کہنا ہے؟"


    "وہ تو توہینِ یقین گِنی جائے گی ۔۔۔۔۔ اور اُسے کبھی نرمی سے نہیں برتا گیا۔"


    


    ہم دوبارہ خانہ نمبر ایک پر آ گئے تھے۔ ایک ریستوران کے کونے میں بیٹھے ان تین خَبُطیوں کی قربت مجھے تشویش کا شکار کر رہی تھی۔


    "ٹیکسی کا میٹر چل رہا ہے، 6.35 کرونے فی منٹ کے بھاؤ۔ سوچا تمہیں یاد کرا دوں۔"


    "کوئی فرق نہیں پڑتا، ہمارے پاس ویزاؔ اور امریکن ایکسپریسؔ کا کارڈ بھی ہی۔"


    "ایک معقول تاریخِ خاتمہ اور کرنسی کے ساتھ۔"


    اُنہوں نے پھر اقرار میں سَر ہلایا، لیکن اُن کی شناخت سے متُعَلقّہ ایک عجیب سی بیچینی مجھے پریشان کیا ہُوا تھا۔


    "کیا تم سب ایک سادہ سے تجربہ میں حصّہ لو گے؟"


    انہوں نے گھبرا کر مجھے دیکھا، اور بھر زیِرک-مؔ نے کہا "یہ سبق سِکھانا تو ہمارا کام ہے۔"


    "نہیں، کوئی ایسی ویسی بات نہیں۔ میں چند سیدھےسادھے سے سوال کرنا چاہتا ہوں۔"


    چند لمحوں کی ہچکچاہٹ کے بعد انہوں نے ایک دوسرے کا جائزہ لیا اور پھر افریقی بولا، "ٹھیک ہے۔"


    "پہلے اپنی آنکھیں بند کر کے میرے سوال پر توجہ دو، اور بعد میں باری باری جواب دینا۔"


    وہ اور متشبہ ہو گئے۔ انہوں نے اپنی اپنی گھڑی اور انگوٹھیاں اتار کر اندر کی جیب میں رکھیں، اپنے کوٹوں کے بٹن بند کئے اور ایک دوسرے کے پاس سِرک گئے۔


    "تم ہمیں کوئی چکما تو نہیں دینا چاہتے؟" زیِرک-مؔ نے پوچھا۔


    "اپنا بِل لینے سے پہلے نہیں! " یہ میرا سچّا جواب تھا۔


    "ٹھیرو! " جنوبی ایشیا کی شباہت والے نہیں کہا، " اس سے پہلے کہ میں کچھ سوچوں مجھے کنول والے آسن میں بیٹھنا ہے ۔" یہ کہہ کر اُس نے اپنے جُوتے اُتارے اور پھُر چوکڑی مار کر بیٹھ گیا۔


    وہ سب آنکھیں بند کئے میرے سوال کے منتظر تھے۔


    "مجھے اپنے پردادا کے متعلق بتاؤ – اُس کی کیسی شکل تھی، وہ کیسے رہتا تھا، جو کچھ بھی تم جانتے ہو؟"


    "مجھے تو کچھ علم نہیں۔" زیِرک-مؔ نے کہا۔


    "میرے والدین نے تو کبھی اُس کا ذکر تک نہیں کیا۔" جواب دیا زیِرک-ب نے۔


    زیِرک-گؔ نے کچھ وقت کے بعد کہا، "نہیں، کچھ بھی نہیں۔ میرے دادا نے ایک مرتبہ کانپتے ہوئے اُس کا نام لیا تھا۔ اُس کے بعد میرے پاس مزید پوچھنے کی ہمت نہ تھی۔"


    "ٹھیک ہے، اب بتاؤ کہ وہ تمہارے بارے کیا جانتا تھا – تم کیسے رہتے ہو، تم کہاں رہتے ہو اور تمہاری کیا ضروریات ہیں؟"


    "کچھ خاص نہیں، شاید اُسے ۔ ۔ ۔ " زیِرک-مؔ نے سب سے پہلے جواب دینا چاہا۔


    "نہیں، قیاس آرائی نہیں۔ میں پوچھ رہا ہوں کہ اُسے کیا علم تھا؟" میں نے اُس کی بات کاٹ کر کہا۔


    زیِرک-مؔ نے اپنے شانے جھٹکے اور خاموش رہا۔


    زیِرک-بؔ نے نفی میں سر ہِلایا۔


    اور زیِرک-گؔ کچھ بہتر نہیں تھا۔


    "ٹھیک ہے، ایک سوال اور۔ مجھے بتاؤ کہ تم اپنے پڑپوتوں کے متعلق کیا جانتے ہو – وہ کہاں اور کیسے رہیں گے، اور اُن کی ضروریاتِ زندگی کیا ہوں گی؟"


    "یہ کیسے فضول سوال ہیں؟ مجھے کیا پتہ کہ آج سے ساٹھ ستر سال بعد کیا ہو گا! جیسے کہ آج کل تبدیلی آ رہی ہے کسی کو تک کل کا بھی علم نہیں ہوتا، اور تم مُصِر ہو کہ ہم بتائیں کہ دہایوں کے بعد کیا ہو گا۔" زیِرک-مؔ اب خَفا لگ رہا تھا۔


    "بہت خوب، اگر تم مانتے ہو کہ تم اپنے پردادا، جو صِرف سو سال پہلے موجود تھا، تمہارے متعلق کچھ نہیں جانتا تھا، اور تم اُس کے متعلق کچھ نہیں جانتے؛ اور تمہیں یہ بھی اقرار ہے کہ تم میں یہ صلاحیت نہیں کہ تم دیکھ سکو کہ آنے والے سو سالوں میں کیا ہوگا ، تو یہ بتاؤ کہ تمہیں یہ یقین کیسے ہے کہ ماضی میں کوئی فرد یا افراد تمہارے متعلق سب کچھ جانتے تھے اور تمہاری زندگی کے سارے اعمال مُتعیّن کر سکتے تھے کہ تم نے کیا سوچنا ہے، کونسی روایات پوری کرنی ہیں اور تمہارا دوسرے لوگوں سے کیا رَوِیّہ ہونا چاہئے؟ "


    "ٹیکسی بان صاحب، تم مشکلات کی گٹھری ہو۔ تم ہمیں ذاتی سطح پر سوچنے کو کہہ رہے ہو۔ اس کی تو اجازت نہیں۔" زیِرک-گؔ نے اصرار کیا۔


    "تم نے ہمارے لئے جال بچھایا ہے! تم کس قسم کے ٹیکسی بان ہو؟" زیِرک-بؔ نے پوچھا۔


    "بالکل عام سا۔ جب لوگوں کو میری ضرورت ہو میں اُنہیں گاڑی میں بیٹھا کر انہیں اُن کی منزل تک پہنچا دیتا ہوں۔" میں نے اطمینان سے جواب دیا۔


    "اور اِس کے علاوہ کیا کرتے ہو؟" وہ جاری رہا۔


    "میں سیکھتا ہوں!"


    "تم سیکھتے ہو! کِس سے کیا سیکھتے ہو؟" اس مرتبہ تجَسس سے زیادہ شُبّہ اس کی آنکھوں میں تھا۔


    "میری زندگی کا مقصد ہے کہ کِسی سے ، جہاں بھی ، جو کچھ بھی سیکھ سکتے ہو سیکھو۔ میں سال میں اڑتالیس ہفتے، ہر ہفتے میں چھ دن اور ہر دِن میں پندرا سے بیس لوگوں کو مِلتا ہوں۔ یہ ہو گئے ایک سال میں تقریباً پانچ ہزار افراد۔ اس کو ضرب دوچالیس سے تو ہو جائیں گے دو لاکھ استاد جو مجھے آج تک مِل چُکے ہیں۔"


    اگر خوف، تجّسُس اور شُبَہّ کا ایک مخلوط ممکن ہو تو وہ اُن کے چہروں پر نمایاں تھا۔


    "اور تم نے اُن سے کیا سیکھا؟ اس مرتبہ زیِرک--گؔ مُجھ سے مخاطب تھا۔


    "جو چیز میں نے واضح طرح سے سیکھی وہ یہ ہے – ہمارے میں سے اکثریت اپنے ذہنوں میں ایسے یقین لئے پھرتے ہیں جن کا اُنہیں کوئی علم نہیں کہ وہ انہیں کہاں سے مِلے، اُن یقینوں کی بنیاد کیا ہے اور اُن کا کیا ثبوت ہے۔ لوگ اپنے مذہبوں، قوموں، ذاتوں اور عادات سے وابستہ یقین لئے پھرتے ہیں جن کی اصلیت کا کوئی جواز نہیں۔ میں نے یہ بھی سیکھا کہ لوگوں کے اکثر یقین ایسے ہیں جو اُنہیں ایسے خوفوں سے، اصلی یا تصَوّرَی، پناہ دیتے ہیں جن کی سچائی کے لئے حقیقت کی کسوٹی درکار ہوتی ہے۔"


    "مگر ہماری یقینوں کے بغیر زندگی کیسے ممکِن ہے؟ سیکھنے میں تو بہت وقت لگتا ہے۔ اس لئے اس دوران جب ہم علم اکٹھا کر رہے ہوں ہمیں زندگی بسر کرنے کے لئے یقینوں کا سہارا لینا پڑتا ہے۔" زیِرک-بؔ نے کہا اور دوسرے دونوں نے اثبات میں سر ہِلایا۔


    "سچ کہا۔" میں نے اقرار کِیا اور کہا، " لیکن ہر یقین جس کی بِنا ہم جیتے ہیں ہمیں اُس کا مُواَزنہ کرنا چاہئے اُن نئے حقایق سے جو دریافت ہوں اور وہ خیالات جو زندگی میں ارتقاء کے دوران اُبھریں ۔ ۔ ۔ "


    "ارتقاء!" اس مرتبہ زیِرک-بؔ نے میری بات کاٹ کر کہا، "تمام ارتقاء محض اک فریب ہے۔ کچھ بھی نہیں بدلتا۔ ہمیں ہر شے جو نظر آتی ہے مایا ہے – آنکھ یا ذہن کے لئے دھوکہ، اگر تمہیں اس کی سمجھ آتی ہو۔ یہ سب کچُھ ایک بنیادی مادے کی ترتیب بدلنے سے ہے۔ تم اسے سائینس کی زبان میں ایٹم وغیرہ کہتے ہو۔ اور یہی سب کچھ ہے!" زیِرک-بؔ مُصّر تھا۔


    "تو پھر تم کیوں کسی ایسے کی تلاش میں ہو جو دنیا سے سب بدی مٹا کر تمہیں تمہارے گھر پہنچا دے گا۔ اگر ہر شے ہمارے ذہن کے لئے صرف مایا ہے تو نیکی اور بدی، راحت اور دُکھ یا صحیح اور غلط میں فرق کیوں ڈالتے ہو؛ اور خاص طور پر اِس گھر اور اُس گھر میں؟"


    یہ دھچکہ اُسے ناف سے نیچے لگا تھا۔ شدید درد اُس کے چہرے پر پھوٹ نکلی۔ اُسے گھبرایا ہُوا پا کر سیانہ-بؔ اُس کی مدد کو بولا۔


    "پر اُسے تو ہر عمل کے پیچھے کی سچائی کا علم ہے۔" زیِرک-بؔ نے کہا۔


    "کیسی سچائی! اگر ہر شے مسلسل تبدیل ہو رہی ہے اور ذہن کے لئے صرف سراب ہے، جِسے تم مایا کہتے ہو، تو پھر تو کوئی ابدی سچ نہیں ہو سکتے۔ جسے تم سچ مانتے ہو وہ صرف مشاہدے کے وقت ہی لاگو ہو سکتا ہے۔ جس گھڑی مشاہدہ ہٹ جائے تمہیں کیسے یقین ہو سکتا ہے کہ جو تم نے دیکھا تھا وہ اب بھی ویسا ہی ہے۔ اس لئے سب سچ محض عارضی سچ ہوتے ہیں۔اور وہ سب سچ جو تمہارے بزرگوں نے، مقدس یا غیر مقدس، دریافت کئے تھے وہ تب ہی سچ تھے۔ اُنہیں کبھی بھی معلوم نہیں ہو سکتا تھا کہ اُن کے بعد حالات کیسے ہوں گے، خاص طور پر صدیوں بعد۔ چنانچہ، ہم سب پر فرض ہے کہ ہم اپنی حیات کے ہر پہلو کے دوران حقائق کو مسلسل کسوٹی پر ڈالیں۔ مجھے اقرار ہے کہ ہر شے کو اکیلا اکیلا پرکھنا ناممکن ہے، اس لئے ہی ہمارے پاس مشترکہ علوم اور خیالات ہیں کہ ہم مِل کر زندگی بسر کر سکیں۔ لیکن جیسے کہا، مشترکہ علوم اور خیالات ہمیشہ پرکھ اور تصدیق کے لئے کھُلے ہوتے ہیں؛ اور، جب مناسب ہو انہیں بدلا یا منسوخ کیا جا سکتا ہے۔"


    گفتگو کافی ثقیل ہو چلی تھی – وہ تینوں سیانے اپنے عقاید اور میرے اضافی شُبہّات کے بوجھ تلے دبے نظر آ رہے تھے۔


    "کیا تمہارا کہنا ہے کہ ہم اپنے سب یقین چھوڑ کر صرف اپنے موجودہ علم پر زندگی گزاریں؟" زیِرک-مؔ نے پوچھا۔


    "نہیں، بالکل نہیں۔ میرا کہنا ہے کہ ہمیں اپنے سب یقینوں کو نئے علم کی کسوٹی پر پرکھنا چاہیے، وہ علم جو ہمیں تفتیش اورتحقیق کی مدد سے ملتا ہے؛ اور اُن سب اندھے یقینوں کو چھوڑ دینا چاہئے جو ہمیں نمائشی آسائش اور جُھوٹا تحفظ مہیا کرتے ہیں – اس دنیا میں یا کسی اور قیاسی دنیا میں۔ ہمیں غلط فہمی پر نہیں جینا چاہیے!"


    "تو پھر ہم اُس علم کا کیا کریں جو ہمارے اسلاف نے ہمیں دیا، اور وہ سب یقین جو زندگی جینے کے قابل بناتے ہیں؟"


    "ہمیں اپنے بزرگوں کا شُکر گزار ہونا چاہیے کہ انہوں نے انسانی علم میں اضافہ کیا اور ہمیں عقاید کا وہ قاعدہ مہیا کیا جو زیست کو قابلِ عمل بناتا ہے؛ لیکن، ان علوم میں سے کچھ بھی مستقل اور لازوال نہیں اگر آنے والے وقت میں نئے حقایق اُن خیالات کو رد کریں یا اِنہیں مشکُوک قرار دیں۔ ہمیں ہمیشہ اپنے علم، عقاید، روایات اور ورثہ میں تبدیلی کے لئے تیار رہنا چایئے اگر وقت گزرنے کے ساتھ ساتھ ہمیں نئے اور قابلِ فہم حقائق ملیں۔"


    آچانک ہر شے رک گئی! ہم چاروں وہاں مکمل خاموشی میں بیٹھے اپنی اپنی سوچ میں ڈُوبے ہوئے تھے۔


    "کیا خیال ہے اگر ہم تمہیں زیِرک-فؔ کا نام دیں؟" زیِرک-مؔ نے کہا۔


    "صرف تب، جب تم اندھے یقینوں کو چھوڑ کرتشکیکیت اور تحقیق کی طرف مائل ہو جاؤ!" میرا جواب تھا، اور میں نے اضافہ کیا، "اور یہ سب کچھ میرا بِل ادا کرنے کے بعد۔"



    دُور اندیش


    کمرے میں سکوت کی گرفت تھی؛ اتنی بھیانک گرفت کہ باہر سے ٹرکوں کا شور محض کھڑکی کے شیشے سے سر ٹکرا کر پلٹ جاتا۔

    وہ دونوں اب کچھ عرصہ سے بالکل خاموش بیٹھے ہوئے تھے۔ ایک دو مرتبہ دونوں نے ایک دم کچھ کہنا چاہا، لیکن کوئی بھی الفاظ ان کے ہونٹوں سے نہ نکِلے۔ ارشدؔ مسلسل کھڑکی سے باہر اور نسیمؔ اُس کی جانب دیکھ رہی تھی۔

    –"دیکھو میری ترقّی کا معاملہ ہے۔ ہم اب چند برسوں سے یہاں رہ رہے ہیں، اور اگر کچھ نہ کیا تو یہاں ہی اٹکے رہ جایں گے۔" ارشدؔ نے آخر سناٹا توڑا۔

    "اور آپ کی ترقّی کا راستہ میری رانوں کے بیچ میں سے گزرتا ہے؟ "

    "جب جنرل صاحب نے تمہیں بُلایا ہے تو پھر جانا ہی پڑے گا۔"

    "کیوں؟"

    ارشد ؔمسکرایا اور بولا،


    "یہاں لفظ کیوں استعمال نہیں ہوتا۔ حکم ملنِے پر ہم نہتے کو گولی مارتے ہیں، حکم ملنِے پر ہم پیدل مخالف کے ٹینک کی طرف دوڑتے ہیں، اور حکم ملنِے پر ہم پینٹ کا بٹن کھول کر جھک کے کھڑے ہو جاتے ہیں۔ ہماری پوری زندگی کا دارومدار حکم لینے اور ماننے پر ہے"۔

    نسیمؔ نے بھاری آواز میں کہا،


    " لیکن میں تو خود ایک جنرل کی بیٹی ہوں۔"

    "ریٹائیرڈ جنرل کی!"

    "لیکن ایک جنرل کی بیٹی۔ ٹھیک ہے میں جاؤں گی اور جنرل غالب کی آنکھ میں آنکھ ڈال کر بات کروں گی۔"

    "جو کچھ بھی کرو جنرل کو خوش کرنا ناراض نہیں، " ارشدؔ کے لہجے میں التجا تھی۔


    جنرل غالبؔ کا شمار بہترین افسروں میں تھا، اور سب اُس کی سٹریٹیجی میں دور اندیشی کے قائل تھے۔ ساتھ ہی ساتھ اُس کی سختی کا بھی اُتنا ہی چرچا تھا۔ یہ بھی مشہور تھا ک جنرل صاحب کو اپنے فارغ وقت میں بوتل اور عورت سے بہت لگاؤ تھا۔ وہ ایک سوراخ سے انڈیلنے اور دوسرے کو بھرنے میں بہت مُشّاق تھے۔

    اور آج تو جنرل کی دور اندیشی کا مظاہرہ ہونا تھا۔ غالبؔ نے اپنا وہسکی کا گلاس پھر بھرا اور باہر گاڑی کے پہیوں کی آواز کو دھیان سے سُنا۔ گاڑی چند لمحوں کے لئے رکی اور پھر چل دی۔ قدموں کی چاپ اُس کے دروازے کے باہر کچھ ہلکی ہوئی، گویا کوئی گھنٹی بجانے سے ہِچکچا رہا ہو۔ اور پھر گھنٹی بجی۔

    " اندر آ جاؤ!"

    نسیمؔ کمرے میں داخل ہوئی اور سیدھی جنرل غالب کے مقابل آ کھڑی ہوئی۔

    " آپ نے مجھے بُلوایا ہے؟"

    "باِلکل!"

    "آپ جانتے ہیں کہ میں جنرل یحییٰؔ کی بیٹی ہوں؟"

    – جانتا ہوں۔

    کچھ دیر کے لئے چار آنکوں کے درمیان زبردست جنگ ہوئی پھر غالبؔ انتہائی مستحکم لہجے میں بولا، کیپٹن ارشد ؔ کی ترقّی چاہتی ہو نا۔ جنرل یحییٰ ؔنے میری ترقّی بھی اسی طرح کے کمرے میں میری بیوی نادراؔ کو لِٹا کر کی تھی۔

    نسیم ؔچپ چاپ غالبؔ کو تکتی رہی، گویا ا ُن الفاظ کا مطلب سمجھنے کی کوشش کر رہی ہو۔

    جنرل نے وہسکی کا ایک بڑا گھونٹ لیا، اور اُسے دھیرے دھیرے نِگلتے، اپنی پینٹ کی پیٹی کھولتے ہوئے کہا، اتنی پریشان کیوں ہو؟ کیپٹن ارشد ؔ کی ترقّی کروا رہی ہو۔ ویسے بھی تو یہ گھر کی بات ہی ہے، شلوار اتارو۔



    فوٹو فنِش


    پیٹر ؔ نے ساندرہؔ کی جانب طلب نگار آنکھوں سے دیکھا ، لیکن اْسے کوئی مدد نہ مِلی۔ اْس کا ٹرنک ، اپنا پورا منہ کھولے اور صرف آدھا پیٹ بھرے، اپنے بقایا مکینوں کا منتظر تھا لیکن انہیں وہاں تک پہنچنے میں مشکل محسوس ہو رہی تھی۔ اچانک ننھی ٹنڈرا ؔ اپنے ہاتھ آگے کو پھیلائے کمرے کے اندر داخل ہوئی۔

    "بیٹی ، مجھے اِن تینوں جانگیوں کی ضرورت نہیں، لیکن پھر بھی تمہارا شکریہ !" پیٹرؔنے کہا۔

    "ابو تمہاری تصویر ساتھ لے جانا زیادہ پسند کریں گے؛ جاؤ اپنی سکول والی تصویر انہیں دو۔" ساندرہ ؔنے رائے دی۔

    ٹنڈراؔ اپنے کمرے کی جانب چل دی۔ ساندرہ ؔنے مسکرا کر پیٹرؔکی طرف دیکھا، جو مسلسل اپنا سر نفی میں ہِلا رہا تھا۔

    "تم اچھا بھلا جانتی ہو کہ جس جگہ میں جا رہا ہوں وہاں کسی قسم کی تصویر کا بھی ساتھ لیجانا مناسب نہیں!"

    

    ٹیکسی دروازے کے باہر آ چْکی تھی۔ پیٹرؔنے اپنے ٹرنک کو اْسی حالت میں بند کیا، کیمرے اور دوسرے سامان کو اٹھایا، ساندرہ ؔ کو چوما، ٹنڈرا ؔ کو پیار کیا ا ور پھر ٹیکسی کی جانب دوڑا۔ چلتے میٹر پر چھ کراؤن فی منٹ کے ریٹ میں زبردست کشش تھی!

    اْسے گاڑی میں بیٹھنے کے بعد چند منٹ لگے کہ وہ کچھ سکون محسوس کرے۔ استرمالمؔ سے ہوائی اڈے تک کا سفر عموماً تیس منٹ لیا کرتا تھا۔ پیٹرؔنے اطمینان کا سانس لیا کہ ٹیکسی بان کوئی امن پسند انسان تھا جو اپنی سواریوں پر بے معنی گفتگو یا ریڈیو سے دھمادھم کی یلغار کی بجائے سی ڈی سے مدھم کلاسیکی موسیقی پیش کرتے ہوئے اپنے کام پر متوجہ تھا!

    پیٹرؔ کو ٹنڈرا ؔکا خیال آیا جو اْس کے لئے تین جانگئیے اْٹھا لائی تھی۔ وہ بچّی کو کس طرح سمجھاتا کہ اْسے اْن جانگئیوں کی ضرورت نہیں تھی کیونکہ جِس جگہ وہ جا رہا تھا وہاں پیراکی کے لئے کوئی پانی مناسب نہیں تھا ... وہاں تو لہو بہتا ہے: جو پہلے تو گرم اور رقیق، لیکن بعد میں ٹھنڈا اور جیلی کی مانند گاڑھا ہو جاتا ہے۔

    وہ خون کے کتنے دریا دیکھ چْکا تھا؟ یہ سب کچھ ویت نام میں شروع ہْوا تھا؛ جہاں وہ بطور ایک نومولود جنگی فوٹوگرافر موت سے پہلی بار ، جو اپنی سْرخ پوشاک پہنے ہوئے تھی ، روبرو ہْوا تھا۔ اور وہ کوئی پْرنشاط ملاقات نہیں تھی! لیکن ، جذبات کے اضطراب اور موجودہ مہم کی سرگرمی اْس خوف پر حاوی ہو گئی تھی جو موت اطلاق کرتی ہے۔ بجائے اس کے کہ وہ سْنتا، سونگھتا یا اْس فلاکت کو دیکھتا جِس کی ہر طرف بہتات تھی؛ اْس نے اپنے کان، ناک اور آنکھیں اپنے کیمروں کی خدمت میں لگا دیں تھیں جو، تصویر در تصویر اور لمحہ با لمحہ، اْن بھیانک وارِداتوں کو فلم پر درج کر رہے تھے جن کا تسلسل ایک انسانی دماغ شاید مستقبِل میں بھول جائے اگر ہم انہیں برائے شہادت اور بطور سفید اور سیاہ نقش اْس شکل میں محفوظ نہ کریں جو مختلف جنگی فوٹوگرافر ہمیں مہیا کرتے ہیں۔

    ویت نام کے بعد کمبوڈیا کی باری تھی، اور پھر انگولا، فلسطین، بنگلادیش، عراق اور اور ... بوسنیا ایک خوفناک سپنا تھا، پھر نیویارک کا سانحہ اور اب دوبارہ عراق!

    اگر پیٹرؔسے کوئی پوچھتا کہ اِن سب جگہوں میں سے کِس جگہ نے اْسے سب سے زیادہ بے نیند راتیں دی تھیں تو اْس کے پاس کوئی سیدھا جواب نہیں تھا۔ اِن سب انسانی سانحوں کو برپا کرنے والوں کے پاس ہمارے تمدن کی فلاکت کا اپنا اپنا نسخہ تھا جہاں زندہ جسموں کو پہلے ذبح کرنے اور کاٹنے کے بعد مزید مسخ کیا جاتا ہے اور پھر بطور خوراک اْن بھوکے پیٹوں کو پیش کیا جاتا ہے جو دھرتی ماتا کی چھاتی سے ذرا نیچے ہمیشہ منتظر ہوتے ہیں۔

    وقت کی پرواز کے ساتھ ساتھ اْس کی گرم جوشی کا بخار ایک ناقابلِ یقین انداز میں ایک ایسی سردمہری میں ڈھل گیا تھا جو اب ہر سفر میں اْس کا ساتھی تھی۔ اب اْس کی اْن جگہوں پر موجودگی باشکلِ انسان نہیں بلکہ بطور ایک ذوم لینز کے تھی جو ہر شے کو اپنی آنکھ سے دیکھ کر اْس کے کیمرے کو ایسے عکس مہیا کرتا تھا جنہیں وہ پلاسٹک کی فلم پر مستقل طور پر درج کر لیتا۔

    پیٹرؔنے عراق کی یہ مہم بہت شش و پنج کے بعد قبول کی تھی۔ درحقیقت اِس مرتبہ اْسے معلوم ہی نہیں تھا کہ اْسے وہاں کیوں جانا تھا۔ تازہ ترین اطلاعات کے مطابق غنڈوں کے ایک گروہ نے بدمعاشوں کے ایک دوسرے گروہ پر مارچ کے آخر میں حملہ آور ہونا تھا ۔ کہا جا رہا تھا کہ اِس حملہ کے بعد، حہاں بدی بدی کی عزت لْوٹے گی، نیکی اپنے سفید پٹیوں کے اْجلے لباس میں اْٹھے گی جِس پر سرخ اور بھورے لہو کے بڑے بڑے پھول ہوں گے؛ اْس کے وجود سے جلتے ماس اور بارود کی مہک آئے گی، اور اْس کے پْرمسرت قہقہے ہمیں ہزاروں ایسے بلبلاتے بچوں کی یاد دلائیں گے جنہوں نے ابھی ابھی اپنے ماں باپ کو جنگ میں کھویا ہو! پیٹرؔ کو ہمیشہ قاتل جابروں سے کراہت محسوس ہوئی تھی، لیکن اْسے قاتل احمقوں سے بھی کوئی لگاؤ نہیں تھا۔ اور اب اْسے لگ رہا تھا کہ گویا وہ دونوں اقسام کے درمیان معلّق ہو۔ اسی لئے وہ اِس مہم پر نہیں جانا چاہتا تھا۔ لیکن ساندرہؔ نے اْس غیرادا شدہ بلوں کی ایک جھلک دی تھی، اور وہ جھلک اْس کے نہ کو ہاں میں بدلنے میں موثرّ ثابت ہوئی!

    وہ جِس جنگ کی بھی تصاویر لیتا، اپنے خیالات میں وہ ہمیشہ ویت نام پہنچ جاتا تھا۔ ویت نام اْس کا پیمانہ تھا! ہر وہ ظلم جِن کا و ہ دوسری جگہوں پر مشاہدہ کرتا تھا، اْن کا موازنہ وہ اْن ستموں سے کرتا جنہیں اْس نے ایک نوآموز کے طور پر دیکھا تھا۔ وہ دنیا بھر کی جنگوں کی تصاویر کا مقابلہ بھی اْن بھیانک تصاویر کے ساتھ کیا کرتا تھا جو اْس نے ویت نام میں لیں تھیں۔ ویت نام سے جوسب سے زیادہ دردناک عکس اْس کے ساتھ تھا وہ ایک عورت اور ایک چھوٹی سی بچّی کی تصویر تھی جو اْس نے کھینچی تھی۔ بچّی اپنی ماں کے آگے ہاتھ پھیلائے دوڑ رہی تھی۔ بچّی کے ہاتھ ویسے ہی آگے کو بڑھے ہوئے تھے جیسے ٹنڈراؔ کے ہاتھ تھے جب وہ اْسے جانگہیے دینے آئی تھی۔لیکن ویت نامی لڑکی کے ہاتھوں میں تو کچھ بھی نہیں تھا۔ وہ کیا دینا چاہتی تھی؟ شاید ہاتھ صرف کچھ دینے کو ہی نہیں بڑھائے جاتے، بلکہ کبھی کچھ لینے کے لئے بھی ... رحم، کرم، ہمدردی۔ لیکن اْس بچّی کو ایسا کچھ نہ مِلا۔ اْسے جو مِلا تھا وہ تھی گولیوں کی بوچھاڑ اور ناپالم۔ پیٹرؔ کے تصویر کھنچنے کے فوراً بعد ماں بیٹی ایک دھماکے میں اْڑ گئی تھیں۔ اْں دونوں کے کیا نام تھے؟ ساندرہ ؔ اور ٹنڈراؔ! نہیں نہیں یہ نہیں۔ لیکن کیوں نہیں؟ اْن کا کوئی نام تو ہو گا! تو پھر ساندرہؔ اور ٹنڈرا ؔ کیوں نہیں ؟

    اچانک پیٹرنے ساندرہؔ کے بالوں کو ہوا میں اڑتے دیکھا ۔ وہ ٹنڈرا ؔ کے قریب پہنچنے کی کوشش کر رہی تھی جو اپنے ہاتھوں میں پیٹرؔکے جانگہیے پکڑے آگے آگے بھاگ رہی تھی ۔ اْن کے اردگرد زبردست دھماکوں کا شور اور ڈستے شعلوں کا جال بچھا ہْوا تھا۔ پیٹر ؔاْن کے پیچھے دوڑا، مگر وہ اپنے کیمروں کے بوجھ کی وجہ سے بہت پیچھے رہ گیا۔ پھر وہ دونوں ہجوم میں غائب ہو گئیں۔ ہر طرف افراتفری پھیلی ہوئی تھی۔ اْس نے انہیں بہت تلاش کیا۔ آخر کار اْسے ایک تھانہ نظر آیا۔ پیٹرؔ وہاں داخل ہْوا۔ وہاں ایسے لوگوں کی بھیڑ لگی ہوئی تھی جو اپنے اپنے پیاروں کو ڈھونڈ رہے تھے۔ جب اْس کی باری آئی تو اْس نے افسر کو اپنی بیوی اور بچّی کا حلیہ بیان کیا۔

    "کیا آپ کے پاس اْن کی کوئی تصویر ہے؟"

    پیٹرؔکے پاس کوئی تصویر نہیں تھی۔

    "تو پھر میں انہیں کیسے تلاش کر سکتا ہوں؟"

    پیٹرؔنے کچھ نہ کہا۔ اْس نے اپنے تھیلے اْٹھائے اور باہر چوک کی طرف چل دیا۔ چوک کے پار اْسے ساندرہؔ اور ٹنڈرا ؔنظر آئے۔ ایک ٹینک اْن کی سمت میں آ رہا تھا۔ پیٹر نے دیکھا کہ وہ دونوں اْس ٹینک کا ہدف تھیں ۔

    "ٹھہرو!" وہ چیخا

    "جی؟" ٹیکسی بان نے، جو سبک رفتاری سے شاہراہ پر گاڑی چلا رہا تھا، گھبرا کر پوچھا۔

    دونوں نے ایک دوسرے کی جانب دیکھا۔

    "نہیں، نہیں، کچھ نہیں" پیٹرؔنے کہا۔

    "کیا آپ اچھا محسوس نہیں کر رہے؟" ڈرایور نے کہا۔

    پیٹرؔنے دیکھا کہ اْس کی پیشانی سے پسینہ پھْوٹ رہا تھا۔ اْس نے گاڑی کی کھڑکی سے باہر نظر ڈالی تو دیکھا کہ وہ شاہراہ کے ایک خروُج تک پہنچنے والے تھے۔

    "دائیں والی سڑک لے لو ۔" اْس نے ٹیکسی بان کو کہا۔

    "جی؟"

    "دائیں والی سڑک لے لو !" پیٹرؔنے حکم دیا۔

    ڈرایور نے دائیں سڑک پکڑ لی اور پیٹر ؔ کی طرف سوالی نظروں سے دیکھا۔

    "میں ایک اہم کاغذ اپنے گھر بھول آیا ہوں۔ پہلے گھر لوٹو، اور پھر مجھے ہوائی اڈے تک پہنچانا۔"

    ڈرایور نے گاڑی واپس موڑ دی۔ شاید اْس کے لئے پیٹرؔ ذہنی طور پر کوئی پہلا غیر متوازن شخص نہیں تھا!

    

    "کیا اپنا پاسپورٹ پھر بھول گئے؟" ساندرہ ؔنے دروازہ کھولتے ہی پوچھا۔

    "نہیں‘ پیٹرؔ نے جواب دیا اور کہا ’کیا تمہیں وہ تصویر یاد ہے جو میں نے تمہاری اور ٹنڈرا ؔ کی پچھلی گرمیوں کی چھٹیوں میں اتاری تھی؟"

    "بالکل۔"

    "میں اْسے ساتھ لے جانا چاہتا ہوں۔"

    "کیا؟"

    "میں تمہاری اور ٹنڈرا ؔ کی تصویر ساتھ لے جانا چاہتا ہوں!" پیٹر نے آنسوؤں سے بھری آواز میں کہا-



    دِل، فریبی


    وہ کیمسٹ کی دوکان سے باہر انتہائی غصہ کے عالم میں نکلا – وہ جانتا تھا کہ آج کوئی مرے گا!


    درحقیقت اس امر کا آغاز دو دِن پہلے ہی ہو چُکا تھا – وہ بدترین قسم کی میِگرین سر درد کے ساتھ جاگا تھا۔ یوں محسوس ہوتا تھا گویا ایک لہراتی، لمبی، سُرخ گرم کیل اُس کے سر کے سامنے والے حصہ میں ٹھونک دی گئی ہو؛ اُس بل کھاتی درد کے ساتھ جو اُس کی پیشانی سے شروع ہو کر پیچھے گردن تک دھیرے دھیرے مگر مستحکم انداز سے جا رہی تھی۔ متلی اُس کے پیٹ میں منتظر تھی کہ موقع ملے تو پُھوٹ نکلے۔ وہ بستر میں لیٹا آہستہ سے سانس لے کر اپنے جسم اور ذہن پر مختلف قسِم کی یلغاروں کو نِبٹ رہا تھا۔ اُس کو شاید کچھ افاقہ ہوتا اگر ساتھ والے کمرے سے بھیانک شور اُس کے کانوں تک نہ پہنچتا۔


    "کیا بکواس ہے ۔۔۔۔۔" وہ چِلاتا ہُوا پاس کے کمرے میں داخل ہُوا لیکن انِگر نے ہاتھ کے اشارے سے اُسے گھُستے ہی روک دیا۔ وہ بہت انہماک سے ٹیلیویژن پر پھڑکتے، مستی بھرے عجوُبوں کو دیکھ رہی تھی۔


    "کیا یہ لاجواب نہیں؟ کِتنا جذبہ، کیا وقار!" وہ بُڑبُرائی، اِنگرؔ کو کوئی دلچسپی نہیں تھی کہ آندرشؔ کے پاکستانی صوفی موسیقی کے متعلق کیا خیالات تھے۔


    اندرشؔ کے لئے وہ تالیاں بجاتے، مکمل طور پر نا قابلِ فہم لفظوں کو بار بار دھراتے صوفی قوال بالکل یوں تھے جیسے پُرانے دور کے رکارڈ سوئی پھنس جانے پر سماعت کے دشمن شور پیدا کرتے تھے۔ اُس نے اُس دن کو کوسا جب وہ اِنگرؔ کے ساتھ تُرکی میں دو ہفتوں کی چھُٹیوں پر گیا تھا۔ اِنگر کا ہارڈ روک کا اشتیاق ہی آندرشؔ کے لئے ایک بہت بڑی سزا تھی؛ مگر تُرکی میں وہ، دماغ سے پہلے دِل لئے، گردشی درویشوں اور صوفی گوئیوں پر مر مِٹی تھی۔ سولیتیوناؔ میں واپسی پر، ایک دِن وہ بہت کھوج لگانے کے بعد جادوؔ نام کا ایک سیاہ ڈبّہ لئے گھر پلٹی۔ اگر جادو والا ڈبّہ پندوراؔ کے دور میں موجود ہوتا تو وہ اسے اپنی چھوٹی سی پیٹی پر ترجیح دیتی۔ دکھّوں کی وہ تعداد جو جادوؔ کے ڈبّہ میں انسانی آواز کی بدترین بگڑی شکل اور پُردرد سازوں کی چیخوں میں موجود تھی وہ آندرشؔ کی سمجھ سے باہر تھا کہ کوئی انسان اپنے رب کو یوں بھی خوش کر سکتا تھا۔ وہ، عمر بھر، نرم جاز اور پریم بھرے گیتوں کا دلدادہ تھا۔ مائلز ڈیوسؔ کی کبھی کبہار جوشیلی ہانک اُس کے لئے قابلِ قبول تھی، ورنہ اُس سے بلند آواز آندرشؔ کے لئے صرف شور تھا!


    لیکن اِنگرؔ کے لئے صوفی موسیقی مکمل طور پر ایک اور پیغام تھا۔ وہ نہ صرف قوالوں کو گھنٹوں سُن سکتی تھی بلکہ اُس نے وہ موسیقی اپنی کسرت میں بھی شامل کر لی تھی – یعنی، اپنی جگہ پر گھنٹوں بیٹھنے کے بعد اُس پر زبردست جھٹکوں والا وجد سا طاری ہو جاتا تھا۔


    "تم انہیں گھنٹوں کیسے سُن سکتی ہو؟"، آندرشؔ نے اُس سے پوچھا۔


    "کیا مطلب؟"


    " یہ کہتے کیا ہیں؟ کیا تمہیں اِن کی سمجھ آتی ہے؟ نہیں، یہ تو ممکن نہیں!" اُس نے سوال کیا۔


    "مجھے اُن کے الفاظ سمجھنے کی ضرورت نہیں۔ میرا دل اُن کا پیغام سمجھتا ہے۔" انگرؔ نے اطمینان سے جواب دِیا۔


    آندرش کے ذہن میں غصّہ کی ایک لہر سی اُٹھی – انگرؔ نے کبھی اُس کی گفتار کے بارے میں یہ نہ کہا تھا۔


    "تم انہیں تمام دِن کیسے سُن سکتی ہو؟"


    "میں تو بالکل نہیں سُنتی۔"


    "بالکل نہیں! صبح جب میں اُٹھتا ہوں تو تم ٹی وی کے سامنے بیٹھی ہوتی ہو، اور جب سونے کو جاؤں تب بھی۔"


    "درست ہے، مگر میں تو اُن ہی گیتوں کو سُنتی ہوں جو مجھے پسند ہوں۔"


    " تو پھر تمام دن یہاں کیوں بیٹھی رہتی ہو؟"


    "کیونکہ مجھے معلوم نہیں ہوتا کہ میرے پسندیدہ گیت کب آئیں گے۔"


    "کیا وہ اُن نشریات کا وقت نہیں بتاتے؟"


    "بتاتے ہیں، مگر وہ تو اُن ممالک کے وقت کے لحاظ سے ہوتا ہے جہاں سے پروگرام نشر ہوں۔"


    "لیکن تمہیں اِس صوفی گانوں کے علاوہ اور کیا اچھا لگتا ہے؟ وہ اپنے سب ڈراموں میں ایک دوسرے سے مسلسل جھگڑتے ہیں اورہر وقت بے حد شور مچاتے ہیں۔"


    "وہ ہماری مانند نہیں، بلکہ بہت جذباتی لوگ ہیں اور اُس کے مطابق ہی اُن کی عادات ہیں۔" اِنگرؔ نے جواب دِیا۔


    جب جذبات پر بات ہو تو آندرش کا علم بہت محدود تھا۔ اٰس کی پیدائش ایک انتہائی مذہبی ماں نے کی تھی؛ اور بچپن میں ایک مرتبہ جب اُس کی ماں نے گرجہ گھر میں، اپنی جماعت کے ساتھ، لِسانی خجری کے دوران چیختے چلاتے اپنے جذبات کا اظہار کیا، جِس کی اُسے کوئی سمجھ نہ آئی، تو وہ اندر سے کانپ کے رہ گیا تھا۔ آنے والے چند ہفتوں میں وہ بہت سہم کر اپنی ماں کے ساتھ اُس کے کمرے میں سویا تھا۔ ورنہ، روز مرّہ کی زندگی میں جذبات کے متعلق اُس کی ماں کا رویہّ کچھ یوں تھا – میں نے ایک مرتبہ آزمایا تھا مگر کچھ پسند نہ آیا۔


    ظاہر ہے کہ وہ اُس کا اکلوتا بیٹا تھا!


    آندرشؔ حال میں واپس لوٹا جب اِنگرؔ نے دوہرایا،


    "میں نے کہا تھا کہ وہ بہت جذباتی لوگ ہیں۔"


    " یہ سچ ہے، مگر اُنہیں چیختے چِلاتے دیکھ کر تمہیں کیا اچھا لگتا ہے؟"


    "ادھر تو میں کوئی توجُّہ نہیں دیتی۔"


    "تو پھر تم کس امر پر توجُّہ دیتی ہو؟" آندرش نے حیرانی سے پوچھا۔


    " اُن کے کپڑوں اور سنگھار پر! کیا تمہیں نظر نہیں آتا کہ اُن کی غُربت کے باوجود وہ کیسے خوش پوشاک نظر آتے ہیں۔ اور اُن کی آنکھ سے روتے ہوئے بھی کاجل نہیں بہتا۔"


    آندرشؔ نے آنکھیں بند کر کے کوشش کی کہ وہ کچھ نہ سوچے، لیکن یہ بھی آسان نہیں تھا۔ درحقیقت وہ اُس سے پُوچھنا چاہتا تھا کہ وہ گھریلو کام کب کرتی تھی؛ لیکن یہ تو صرف بِلا وجہ جھگڑا کرنا تھا کیونکہ اُن کا گھر ہمیشہ صاف ہوتا، اور مزیدار کھانا وقت پر پکا مِلتا تھا۔ مگر، ٹی وی کے سامنے سارا دن بیٹھ کو وہ پروگرام دیکھنے جو اِنگرؔ کو پسند تک نہیں تھے اُس کی سمجھ سے باہر تھا۔ لیکن اِنگرؔ کے لئے یہ سب کچھ منطقی تھا۔ نہیں، منطقی نہیں – کیونکہ منطق یا اُس سے مِلتا جُلتا کوئی خیال اِنگرؔ کے لئے اجنبی تھا۔ پر چند ایسے اعمال جو اِنگر کو درست لگتے تھے وہ آندرش کی دانست کے لحاظ بالکل غیرمنطقی تھے۔


    


    اُسے لگا کہ ایک اور کیل کو پہلے کیل کے زرا پیچھے ٹھونک دیا گیا ہو۔ بِلا آرادہ اُس نے اپنے ہاتھ اپنے سَر پر رکھ لئے۔


    "کیا تمہیں پھر درد کا شدید دورہ پڑنے والا ہے؟" اِس مرتبہ اِنگر کی آواز میں ہمدردی کی جھلک تھی۔


    آندرشؔ نے اقرار میں سَر ہلایا اور رسوئی میں تیز کافی بنانے چل دِیا۔


    "تمہیں فوراً ہسپتال جانا چاہئے اس سے پہلے کہ یہ پچھلی بار کی مانند زور پکڑ جائے۔ اُس مرتبہ تم ایک گلا بیٹھے بھیڑیے کی طرح چِلّا رہے تھے۔"


    


    آندرشؔ نے اُس کی بات مان کر کارولنسکاؔ ہسپتال جانے کا آرادہ کیا۔ وہ وہاں کسی علاج کے لئے نہیں جانا چاہتا تھا، کیونکہ وہ جانتا تھا کہ وہ اُسے گھر جا کر آرام کرنے کو کہیں گے۔ وہ تو اِنگرؔ اور اُس کے جادوؔ کے ڈبّے سے فرار چاہتا تھا۔ اُس نے سوچا کہ چند زخمی اور بیمار لوگوں کی ہائے وائے ہر صورت اِنگرؔ کے اُن پُرجوش متوالوں کی واہ ویلا کے شور سے کم سطح پر ہو گی۔


    اُس کو دیکھتے ہی رسیپشن پر بیٹھی نرس کے چہرے پر مسکراہٹ آ گئی۔


    "کیا آج پھِر درد ہو رہی ہے؟"


    "پھِر نہیں، ہر وقت ہوتی ہے، پر آج خوب جوش میں ہے، لگتا ہے میرا سَر پھٹ جائے گا۔"


    "نہیں پھٹے گا، کم از کم پچھلے چالیس سال سے تو نہیں پھٹا، آج بھی قائم رہے گا۔"


    نرس نے اُس کا فری کارڈ لے کر مہر لگائی، کمپیوٹر پر ضروری اطلاعات درج کیں اور اُسے انتظار والے کمرے کی طرف اشارہ کیا۔


    


    اپنی پینشن کے بعد وہ ہسپتال آتا جاتا رہتا تھا۔ دونوں نرسیں جو خود بھی سولیتوناؔ رہتی تھیں اُسے جانتی تھیں، اور اُن کا رویّہ کافی دوستانہ تھا۔


    آندرشؔ کو کمرے کی پرلی طرف ایک خالی کرسی مِل گئی، جہاں وہ سکون کی ایک لمبی ساعت کی تلاش میں بیٹھ گیا۔


    کچھ عرصہ بعد اُس کے سَر میں وہ چبھتی ہوئی درد تقریباً ایک من کے سِکےّ میں بدل گئی۔ درد تو اب بھی تھا مگر پہلے کی مانند بل کھاتا ہوا نہیں۔ یوں لگ رہا تھا کہ کسی نے ایک پٹےّ کو اُس کے سَر کے گِرد کس کر باندھ دیا ہو۔ تھکن سے چُور وہ سونے ہی والا تھا جب ایک انتہائی ہلکی سی خوشبو اُس کی ناک تک پہنچی۔ اُس نے گھوم کر ساتھ بیٹھی ہوئی عورت کو دیکھا؛ وہ کافی کمزور اور تھکی لگ رہی تھی۔


    آندرشؔ ہمدردی کے طور پر مسکرایا اور اُس سے پوچھنے ہی والا تھا کہ وہ اُس کے لئے کیا کر سکتا تھا، جب وہ بولی:


    "اب کیسا محسوس کر رہے ہو؟"


    "اتنا بُرا نہیں، اور تمہارا کیا حال ہے؟" اُس نے آگے سے سوال کیا۔


    "کاش میں بھی یہی کہہ سکتی! اٹھارا گھنٹوں سے نہیں سوئی ہوں۔ شعبہ حادثات میں کافی مشکل رہتی ہے۔"


    آندرشؔ نے اُسے غور سے دیکھا – تیس کے قریب، زدر چہرہ، بھوکی بھی اور یقیناً بہت تھکی ہوئی۔


    "تم یہاں اٹھارا گھنٹوں سے ہو اور کسی نے تمہارا خیال نہیں کیا؟"


    "میرا کام دوسروں کا خیال کرنا ہے۔"


    آندرشؔ نے اُسے سوالیا نظروں سے دیکھا۔


    "ارے معاف کرنا! میرا نام کیتھرینؔ ہے، ڈاکٹر کیتھرینؔ۔" اُس نے تعارف کے بعد اپنا ہاتھ بڑھایا۔


    


    کچھ ہچکچاہٹ کے بعد آندرشؔ نے اُس سے ہاتھ مِلایا، اور یہ بھی غور کیا کہ کیا یہ مناسب تھا کہ اُس کا معائینہ ایک ایسی ڈاکٹر کرے جوبھوکی اور تھکی ہونے کے ساتھ ساتھ آدھی نیند میں بھی ہو۔


    "کیا یہ بہتر نہیں کہ میں کسی اور دِن آ جاؤں ۔۔۔۔"


    "نہیں، نہیں! سب کچھ ٹھیک ہے۔ میں ہمیشہ اس حالت میں ہی ہوتی ہُوں۔ نرسوں کی کمی کی وجہ سے ڈاکٹروں کو دوگنا کام کرنا پڑ رہا ہے۔"


    آندرشؔ نے نرسوں کی کمی کے بارے میں اخبار میں پڑھا تھا۔ اُنہوں نے اپنی تنخواہ بڑھانے کے مطالبے میں ہڑتال کی ہوئی تھی۔ ہسپتال کے انتظامیہ نے نرسوں کا مطالبہ رد کر کے ڈاکٹروں کو حکم دیا تھا کہ وہ، نرسوں کی تنخواہ سے پانچ گُنا زیادہ شرح پر، مزید گھنٹے کام کریں۔ آندرشؔ سوچنے لگا کہ کیا انگرؔ کو اس انتظامیہ میں کام مِل سکتا ہے؛ اُس کی سوچ بھی کچھ ایسی ہی تھی۔


    وہ دونوں ایک چھوٹے کمرے میں گئے، جہاں آندرشؔ نے اپنی میگرین کی کہانی ہزارویں مرتبہ دوہرائی۔


    "کیا تم نے آکوپنکچر کروایا ہے؟"


    "مجھے سوئیوں سے وحشت ہوتی ہے۔" اُس نے کیتھرینؔ کو بتایا۔


    "یوگا کی کوشش کی؟"


    "محترمہ، میری بات سُنیں۔ میں ایک بہت عقیدت مند عیسائی گھر سے ہوں۔ یہ وحشیوں کے ٹوٹکے ہمارے گھر نہیں چلتے۔"


    "یوگا کوئی مذہب نہیں ہے۔ یہ تو گیان باندھنے کا ایک طریقہ ہے جس سے ذہنی تناؤ کم ہوتا ہے اور یہ شاید تمہارے درد کو کم کرنے کے لئے موثّر ہو۔"


    "میری سَر درد کا ذہنی تناؤ سے تعلق نہیں۔ موسم میں اچانک تبدیلی سے مجھے دورے پڑتے ہیں؛ بلکہ یہ کہو کہ ہوا کے دباؤ میں اچانک تبدیلی سے۔"


    "لگتا ہے کہ تم میگرین کے متعلق بہت کچھ جانتے ہو، ۔۔۔۔"


    "ڈاکٹر جی، مجھے میگرین کے متعلق پڑھتے ہُوے چالیس برس گزر گئے ہیں۔"


    ایک مُسکرہٹ اُس کے چہرے پر پھیل گئی۔ اُس کے دانت بہت خوبصورت تھے۔


    "تو پھر تم یہاں کیوں آئے ہو؟ لگتا ہے کہ تمہیں تمہاری بیماری کا مجھ سے زیادہ علم ہے۔"


    "مجھے ایک نئے نسخے کی ضرورت ہے۔ میری انروانؔ کل ختم ہو گئی تھی۔ اس لئے ہی تو میرا ایسا بُرا حال ہے۔ ویسے یہاں سکون بھی بہت ہے۔"


    کیتھرینؔ نے گھُوم کے موجود مریضوں کو دیکھا، جن کی ہڈیاں ٹوٹی ہوئی تھیں، شانے نکلے ہوئے تھے اور دوسرے حادثات والے بھی اور وہ آندرشؔ سے پوچھنے والی تھی کہ اُسے وہاں کیسا سکون مل رہا تھا، لیکن پھر اُس نے رہنے دِیا۔


    "ٹھیک ہے، میں تمہیں تیس گولیوں کا نسخہ لکھ دیتی ہوں۔"


    "نہ، مجھے ایک سو گولیوں والا نسخہ لکھ دو۔ اِس طرح تمہاری مجھ سے ایک سال کے لئے خلاصی ہو جائے گی۔ " آندرش نے اُسے یقین دلاتے ہوئے کہا۔


    ڈاکٹر کیتھرینؔ نے نسخہ لکھا اور پوچھا، "کیا میں اسے کمپیوٹر میں ڈال دوں یا تم اسے ابھی چاہتے ہو؟"


    "میں یہاں موجود تو ہوں ہی، تو مجھے ہی دے دو۔"


    


    آندرشؔ ہسپتال سے نکل کر بہت احتیاط سے اپنی گاڑی تک پہنچا۔ دو دِن پہلے بہت برف گِری تھی، اور پھر بارش ہونے پر تو پُورے ستاکہولمؔ پر اِس وقت سیاہ برف کی ایک پتلی چادر بچھی ہوئی تھی۔ جِس کا مطلب تھا کہ بہت سے لوگ ٹوُٹے ہوئے بازو اور لاتیں لئے ہسپتالوں کے شعبہ حادثات کا رخ کئے ہوئے تھے۔ وہ اُن میں سے ایک نہیں ہونا چاہتا تھا۔


    وہ کافی لاغر محسوس کر رہا تھا، چنانچہ وہ سیدھا اپنے گھر گیا۔ اِنگرؔ اور اُس کے ساتھیوں سے گریز کرتے ہوئے وہ سونے والے کمرے میں دھیرے سے چلا گیا، دو آسپرین کی گولیاں لیں اور اپنے بِستر سے جا مِلا۔


    اگلے دِن بھی حالات کچھ بہتر نہ تھے۔ اُس کا سَر اب بھی دُکھ رہا تھا اور تمام بدن میں درد بھی۔ اُس نے مشکل سے ایک سینڈوچ کھایا اور کالی کافی کو اپنے اندر اُنڈیلا۔ اُس کے بعد وہ روتیبروُؔ میں کیمسٹ کی دوکان پر گیا۔ جس عورت نے اُس کا استقبال کیا وہ کافی دوستانہ تھی۔ وہ کچھ پریشان سا ہو گیا۔ والمونؔ کیمسٹ میں کام کرنے والا عملہ اپنی دوستانہ روش کے لئے مشہور نہ تھا۔


    اُس نے نسخہ پڑھنے کے بعد کمپیوٹر پر دیکھا اور کہا، "ہمارے پاس سو گولیوں والی ڈبّی نہیں ہے، کیا تیس سے کام چل جائے گا؟"


    "نہیں، میں سو والی کو ترجیح دونگا کیونکہ وہ تقریباً ایک سال تک چلتی ہے۔ میں اس طرح تین مرتبہ یہاں آنے سے بچ جاؤں گا۔"


    عورت نے اَثبات میں سَر ہلایا اور کہا، " ٹھیک ہے۔ میں اس کا آڈر بھیج دیتی ہوں تم کل شام آ کر اِنہیں لے جانا۔"


    


    اگلے دِن، آج، وہ کیمیسٹ سے دوا خرید کر اپنے گھر پلٹا۔ آنروانؔ درحقیقت میگرین کی سَر درد کے لئے ایک پیش بندی والی دوا تھی۔ یہ بہت موثّر تھی اگر درد کی پہلی علامت پر اسے لے لیا جائے، مگر آندرشؔ کے لئے یہ درد شُروع ہو جانے کے بعد بھی کام کرتی تھی۔ وہ پانی کا ایک گلاس لایا اور ڈبیا کھولنے ہی والا تھا جب اُس نے اُس دوا کی میعاد پڑھی۔ وہ تاریخ تھی 08/2012۔ یہ تو پہلے ہی مارچ 2012 کا اختتام تھا۔ یعنی، وہ دوا جس نے ایک سال کام کرنا تھا اُس کی پانچ ماہ کے بعد معیاد ختم ہو جانی تھی۔ غصّہ کی ایک لہر اُس میں اُٹھی۔ انروانؔ کوئی سستی دوا نہیں تھی، اور اُس کی ایسی مقدار جو نصف استعمال ہونے پر پانچ ماہ بعد باضابطہ طور پر بیکار ہو جائے ہر صورت بہت مہنگی تھی۔


    کیمسٹ تک پہنچتے پہنچتے غصّہ اور درد سے آندرشؔ کا سَر پھٹ رہا تھا۔ وہ خاتوں جو اُسے آج پہلے مِلی تھی اب غائب تھی۔ اُس نے مشین سے نمبر کی پرچی نکالی اور اپنی باری کا انتظار کرنے لگا۔ جس مرد نے اُس کا نمبر پُکارا وہ کافی کرخت تھا۔


    " میں تمہارے لئے کیا کر سکتا ہوں؟ؔ اُس نے ایک خُشک لہجے میں پوچھا۔


    "میں نے ایک گھنٹہ پہلے یہ دوا خریدی تھی۔"


    "تو؟"


    "اس کی کارآمدگی کی میعاد صِرف پانچ مہینے ہے، جبکہ مجھے یہ ایک برس استعمال کرنی ہے۔"


    "ہمیں کیا علم کہ تم نے کون سی دوا کتنی دیر استعمال کرنی ہے۔ تم ہمیں آڈر دیتے ہو اور ہم تمہیں وہ منگوا دیتے ہیں۔"


    "پر میں نے یہاں کام کرنے والی خاتون کو کہا تھا کہ مجھے یہ ایک سال کے لئے چاہئے۔"


    "اُسے ہمیں بھیجی گئی دوائیوں کی منسوخ ہونے والی تاریخوں کا کوئی علم نہیں ہے۔ تم ہمیں آڑد دیتے ہو اور ہم تمہیں تمہاری دوا منگوا دیتے ہیں، اس کے ساتھ ہماری ذمہ داری ختم ہو جاتی ہے۔"


    "میں نے یہ ڈبیا ابھی کھولی تک نہیں ہے۔ کیا میں اِسے واپس کر سکتا ہوں؟"


    "معذرت چاہتا ہوں۔ وہ ادویات جو ایک مرتبہ بِک جائیں وہ واپس نہیں ہو سکتیں۔"


    "کیوں نہیں؟"


    "قانون یہی ہے۔"


    "کون سا قانون؟"


    میز کے پرلی طرف کھڑےمرد کے چہرے پر خُفگی چھا گئی۔ وہ تو پہلے ہی بہت کراہت بھرا تھا، مگر اب تو بالکل وحشی لگ رہا تھا۔


    آندرشؔ نے انروان کی نصف کارآمد ڈبیا اُٹھائی اور والمونؔ سے باہر نِکل آیا۔ اُسے ابھی احساس ہُوا تھا کہ اُس کے سَر درد کا تعلق محض موسم بدلنے سے ہی نہیں، بلکہ اُس میں اندرونی تناؤ بھی شامل تھا – اب سَر میں درد کے ساتھ ساتھ اُس کے کانوں میں عجیب سُنسناہٹ ہو رہی تھی اور آنکھوں کے آگے ہزاروں تارے چمک رہے تھے۔


    کسی نہ کسی طرح وہ اپنی کار تک پہنچا، اُس کا دروازہ کھولا اور کافی عرصہ کار میں بیٹھا رہا۔ وہ جانتا تھا کہ ایک کیمسٹ بھی دوسروں کاروباری لوگوں کی مانند منافع بنانا چاہتا ہے۔ آندرشؔ کے لئے یہ کوئی مسئلہ نہیں تھا، لیکن اُسے ہمیشہ دشواری رہی کہ وہ لوگ جن کا تعلق عوام کی فوری ضروریات سے تھا – ڈاکٹر، وکیل، بینک مینیجر، کیمسٹ اور دوسرے ادارے – وہ اُن لوگوں سے فائِدہ اُٹھاتے تھے جو اُن پر یقین کر کے اُن کے پاس اپنی مشکلات کو حل کرنے کے لئے اُن سے مدد مانگنے کے لئے آتے تھے۔ ایسے اداروں سے اُسے دوسروں کے مقابلے میں بہتر اخلاقیات کی تَوَقُع تھی۔


    پھر اُس نے تمام ادویات کی میعادی تاریخ کا بھی سوچا۔


    موجودہ اطلاعات کے مطابق، امریکن فوج کے مطالبے پر 1979 میں امریکہ میں یہ قانوں بنا تھا کہ سب ادویات پر اُن کے بننے اور منسوخ ہونے کی تاریخ درج ہونی چاہئے جو کہ اُن ادویات کی پوری کارآمدگی کی ضمانت دیں۔


    اور اس کے ساتھ ہی دنیا بھر میں ایک باکل نئے قانونی چکمے کا آغاز ہُوا۔


    جیسا کہ سُننے میں آیا تھا، سویڈن میں بالکل من مانی طور پر چند ماہرین نے یہ فیصلہ کیا کہ یہ میعاد دو سے پانچ سال تک ہونی چاہئے۔ دو سے پانچ سال کیوں؟ کسی کو علم نہیں، کیونکہ اکثر ادویات جو دنیا میں بنائی جاتی ہیں وہ پندرہ برس کے عرصہ سے بھی زیادہ موثّر رہتی ہیں۔ ہُوا یوں تھا کہ ایک ایسی میٹنگ میں، جس کا دوران پنتالیس منٹ مقرّر تھا، جب چالیس منٹ کے بعد بھی کوئی فیصلہ نہ ہو پایا، کیونکہ کیمیائی طورمتعین حدود پر کوئی مشترکہ فیصلہ ممکن نہیں تھا، تو اکیالیسویں منٹ ایک محترمہ نے کہا، "دو سے پانچ برس کے متعلق کیا رائے ہے؟" سب نے ایک دوسرے کی طرف دیکھا تھا اور پھر دو سے پانچ برس کی میعاد لاگُو ہو گئی۔ یہ علم نہیں کہ اُس فیصلے کے بعد اُن ماہرین میں سے کِتنوں نے اپنے سب پیسوں سے ادویات کے حِصَص خرید لئے تھے۔ مگر اگر انہوں نے خریدے ہوتے تو آج کروڑ پتی ہوتے۔ اُس ایک جُملے کے کہے جانے پر یہ لاگو ہو گیا تھا کہ کروڑوں کرونر کی قیمت کی ادویات ایک مقررّہ میعاد کے بعد ضائع کر دی جائیں گے۔ حقیقت میں اُن میں سے اکثر ادویات دو سے پانچ سال بعد بالکل موثّر رہتی تھیں، اگر کوئی اُن پر درج شُدہ تاریخیں مِٹا دے۔


    


    آندرشؔ نے کار جگائی، لیکن سیدھا گھر جانے کی بجائے ایدزبیریؔ محل کو چل دیا۔ وہاں اُس نے گاڑی کھڑی کی اور جھیل کے کنارے آہستہ آہستہ چلنے لگا۔ اُس پھِسلن والی برف پر چلنا کافی مشکل تھا پر اُس نے کوئی پرواہ نہ کی۔ وہاں پر دونوں پکڈنڈیوں کے درمیان بجری ڈال دی گئی تھی۔ آج کوئی شوقین سیر پر نہیں نِکلا تھا، برفیلی ہوا اُس کے گالوں پر طمانچے لگا رہی تھی۔ وہ انتہائی شکستہ، مگر غضب سے بھرا ہُوا تھا۔ کچھ دیر بعد وہ اُس لکڑی کے چبوترے کی طرف گیا جو کہ پانی کے اوپر تک جاتا تھا۔ کچھ اندھیرا ہو چلا تھا۔ وہ لکڑی کے جنگلے کے اوپر سے جھُک کر جھیل میں دیکھ رہا تھا جب کسی نے کہا،


    "پانی ابھی اتنا ٹھنڈا نہیں۔"


    "کس چیز کے لئے اتنا ٹھنڈا نہیں؟" آندرشؔ نے مُڑ کر دیکھے بغیر پوُچھا۔


    "کہ اس میں چھال لگا کر وہی کرو جو تم کرنا چاہتے ہو۔"


    اُس نے گھوم کر اُس بُڑھیا کو دیکھا جو اُس کے پیچھے کھڑی تھی۔


    "تمہارا کیا خیال ہے کہ میں کیا کرنا چاہتا ہوں؟"


    "کیا کہوں، تم مجھے ٹھیک نہیں لگ رہے۔ پچھلے پندرہ منٹ سے تم خود سے بُڑبُراتے اور ہاتھوں کو دائیں بائیں مارتے ہوئے آگے پیچھے آ جا رہے ہو۔"


    "کیا تم نے مجھ پر نظر رکھی ہوئی تھی؟"


    "ہاں، میں وہاں دیوار کے ساتھ بیٹھی ہوئی تھی، جب میں نے تمہیں اس چبوترے کی طرف بہت اعتماد کے ساتھ جاتے ہُوئے دیکھا۔ چنانچہ، میں نے سوچا کہ تمہیں روکوں۔"


    "کیا کرنے سے روکوں؟"


    "خودکُشی، اور کیا!" بُڑھیا نے پُریقین انداز میں کہا۔


    "میں خود کُشی نہیں، کسی اور کو قتل کرنا چاہتا ہوں!"


    "کِسے؟"


    " کوئی بھی، کوئی بھی ہو بس میری تلخی نِکل جائے۔"


    گبھراہٹ نے بُڑھیا کے چہرے سے اُس کی ساکھ مِٹا دی۔


    "مجھے اُمید ہے کہ وہ میں نہیں ہوں۔" اُس نے ڈرتے ہُوئے کہا۔


    "کیوں نہیں؟" آندرشؔ نے قلیل وقفے کے بعد پوچھا۔


    "کیا تُک ہے؟ میں نے تمہارا کوئی نقصان نہیں کیا۔ میں تو یہاں اپنے کُتّے کو سیر کرانے لائی تھی۔"


    اب آندرشؔ چکرایا۔ نہ تو اُس نے کوئی کُتّا دیکھا تھا اور نہ ہی وہ اُن کو پسند کرتا تھا۔


    "تمہارا کُتّا کہاں ہے؟" اُس نے پوچھا۔


    "اوہ، وہ تو ایک مہینے پہلے مر گیا۔"


    "تم یہاں ایسے کُتّے کو سیر کرانے آتی ہو جو ایک مہینے پہلے مر چُکا ہے؟"


    " کیا کہوں، تمہاری سمجھ میں نہ آئے گا۔" وہ ہچکچاہٹ سے بولی۔


    "کوشش تو کرو۔"


    "جولیؔ میرے پاس بہت سالوں سے تھا، اور ہر روز اِس وقت میں اُسے یہاں سیر کرانے لاتی تھی۔ وہ ایک مہینے پہلے مر تو گیا، مگر مجھے اِس وقت یہاں سیر کی عادت پڑ چُکی ہے، چنانچہ میں یہ سوچ کر کہ وہ اب بھی میرے ساتھ ہے یہاں چلی آتی ہوں۔" افسردگی اُس کے چہرے پر عیاں تھی۔


    وہ دونوں کچھ دیر ایک دوسرے کو دیکھتے رہے، پھر آندرشؔ نے پُوچھا،


    "کیا خیال ہے اگر جولیؔ سے جا مِلو؟"


    "ممکن نہیں۔ اُس کا بپتسما نہیں ہُوا تھا، چنانچہ میرا خیال ہے کہ ہم دونوں ایک ہی جگہ نہیں پہنچیں گے۔ اس کے علاوہ مجھے ابھی پانچ مہینے اور جینا ہے۔"


    "تم نے پانچ مہینے اور کیوں جینا ہے۔" اُس نے پوچھا۔


    "یہ تو ایک پیچیدہ بات ہے۔ میری دادی کی عمر مرتے وقت چوراسی سال اور تیِن مہینے تھی۔ اُس کے مرنے سے پہلے میں نے اُس سے شرط لگائی تھی کہ میں اُس سے زیادہ عرصہ جیؤں گی۔ اِس وقت میں تیراسی سال اور گیارہ مہینوں کی ہوں۔ تم گِن سکتے ہو کہ مجھے پانچ مہینے اور جینا ہے۔"


    اندرشؔ کے سَر میں ہتھوڑا چلنے لگا تھا۔ سرد ہوا نے بھی اُسے کوئی آرام مہیا نہیں کِیا تھا، بلکہ اُسے جسم پر پسینہ اور منہہ میں خُشکی محسوس ہوئی۔


    " کیا خیال ہے اگر ہم یہاں چھ ماہ کے بعد مِلیں؟" بُڑھیا جانے کے لئے پلٹ رہی تھی جب اندرشؔ نے اُس سے پوچھا۔


    "ہاں، کیوں نہیں۔ یہ واعدہ مجھے زندگی میں ایک مقصد بھی مہیا کر دے گا۔"


    "کونسا مقصد؟"


    "مجھے جِگر کا سرطان ہے اور میرے ڈاکٹر کے کہنے کے مطابق میرے پاس صرف تین مہینے اور جینے کو ہیں۔ لیکن، اگر میں تم سے یہاں چھ ماہ بعد ملنے کا وعدہ کروں تو ممکن ہے کہ میں تب تک سانس لیتی رہوں۔اس طرح ہم دونوں مطمعن ہو جائیں گے۔" یہ بُڑھیا کے غائب ہونے سے پہلے کے الفاظ تھے۔


    آندرشؔ بہت دھیرے سے اپنی کار کی طرف مُڑا۔ اُس کا سَر ٹیسوں سے بھرا ہُوا تھا، اور پھر اچانک اُس کے سینے میں کچھ دھماکہ سا ہُوا، درد کی لہروں نے اُس کے بائیں بازو کا رُخ کیا اور اُس کی اُنگلیوں سے پھوٹ نِکلیں۔ چبوترے کے فرش پر بیٹھ کر اُس نے اپنا سَر لکڑی کے بینچ پر رکھا اور ایک آخری سانس لینے کی کوشش کی۔


    چند لمحوں کے بعد وہ ہمیشہ کے لئے سو چُکا تھا۔


    اپنی زندگی میں ایک ہی مرتبہ جب آندرشؔ نے اپنے دِل کو دماغ پر اختیار دیا تو وہ دِل اُسے دغا دے گیا!


    


    


    


    



    بْری نظر


    شام خوب مزے سے گزری تھی ۔ فراخؔ صاحب کے گھر نہ صرف کھانے، مشروب اور قہقہے وافر مقدار میں مہیا تھے، بلکہ بیٹھک کے ساتھ والے کمرے سے اُن کی با پردہ بیٹیوں کی چُلبلی ہنسی سے یوں لگتا رہا تھا گویا کوئی سانولی صبح صبح اپنے پاؤں میں گھنگرو باندھے اپنے پِیا کو ملنے چلی جا رہی ہو۔ واپسی کے دوران بڑی سڑک پر اندھیرے اور خاموشی کے باوجود میرا من روشن، اور اُس ہنسی کی چھنک سے شاداب تھا۔ اسی لئے جب میری گاڑی ، ایک ایسی سُندر شام کے بعد، چلتے چلتے پہلے تو ملیریا کے مریض کی مانند کانپی، پھر تپ دق کے مریض کی طرح کھانسی اور اُس کے بعد طاعون کے مریض کے روپ میں فوراً سانس روک بیٹھی، تو میں حیرت سے اُس کے اندر بیٹھا باہر تکتا رہا۔ مجھے اُس کار کو خریدے چند ماہ ہی گزرے تھے ۔ گویا کہ وہ نئی نہیں تھی لیکن اُس کا اتنے کم عرصہ میں تین موزی بیماریوں کو اپنا کرمجھے یوں اُس سُنسان سڑک پر اکیلا چھوڑ جانا کچھ مناسب نہ لگا۔ مغرب میں رہتے مجھے ایک عرصہ ہو چلا تھا لیکن پھر بھی بچپن مزنگ میں گزارنے کہ باعث مجھے وہ سب تعریفیں یادتھیں جو ایک شریف انسان کسی دوسرے شریف انسان پر کبھی بھی نچھاور نہیں کرتا؛ لیکن نہ تو میں خود اُس وقت شرافت دیکھانے کے مُوڈ میں تھا اور نہ ہی اُس شخص کو کوئی حق تھا کہ وہ اپنے کو شریف کہے جِس نے مجھے وہ کار بیچی تھی۔ چنانچہ، میں نے اپنے حافظے کی مدد سے دِل کی خوب بھڑاس نکالی، اور جب تسلّی ہوگئی تو پھر اُس ادارے کو فون کیا جس کے کارکُن ایسے کڑے وقت میں اُن اہلِ کار کے کام آتے ہیں جو وقتی طور پر بے کار ہو جاتے ہیں۔ آدھے گھنٹے کے بعد کاریں اُٹھا کر لے جانے والا ٹرک آیا ، جس میں سے ایک انتہائی صحت مند قسم کا انسان باہر نِکلا۔ میں نے کار کی چابیاں اُس کے سپرد کیں، اُس گیراج کا پتہ بتایا جو گھر کے کچھ قریب تھا، اور پھر طلب گارانہ نظروں سے اُسے دیکھا۔ آدمی شریف تھا۔ اُس نے سر کے اشارے سے مجھے ٹرک میں اندر بیٹھنے کو کہا، میری گاڑی کو ٹرک کے پیچھے لادا، ا ور گیراج کے باہر کار اتارنے کے بعد مجھے میرے گھر پہنچا دیا۔ یہ شحض میری دعاؤں کا صحیح مستحق تھا، اور اُسے دعائیں دی بھی گئیں!

    عجیب دِن تھا کہ اُس روز میں نے دو مختلف اور متضاد طرح سے اپنے دِل کی تسلّی کی تھی۔

    رات تو گزر گئی۔ صبح اپنے دامن میں نئے مسلئے لے کر آئی ہو گی، مگر میں نے وہ بھی سو کر ہی گزار دی۔ جب دس بجے کے قریب جسم نے بستر پر مزید لیٹنے سے انکار کر دیا تو اُٹھنا پڑا۔ سب لوازمات پورے کرنے کے بعد وہ لمحہ آیا جس کا مجھے قطعاً انتظار نہیں تھا۔ دھڑکتے دِل کے ساتھ میں نے با امید لہجے میں اُس گیراج کو فون کیا جہاں میری کار کو بطور مریض پہنچایا گیا تھا، گو مجھے خدشہ یہ تھا کہ اب اُس کی موت کی اطلاع مِلے گی۔ امید غلط اور خدشہ درست ثابت ہُوا۔ مستری نے موقع کے مطابق چند افسوس کے جملے کہے، اور یہ اضافہ بھی کیا کہ اُس مردہ میں جان ڈالنے کی کوشش کی بجائے مناسب ہو گا اگر میں اپنے بینک کی مدد سے کسی نئی جان کی تلاش کروں۔

    چائے کی مزید دو پیالوں کے بعد میں نے بینک کا رخ کیا۔ خوش قسمتی سے ٹرین کا اسٹیشن بالکل میرے گھر کے قریب ہی ہے۔ گاڑی میری آمد کے چند لمحوں بعد ہی پلیٹ فارم پر آ لگی۔ پہلے دو ڈبّے ٹھُساٹھُس بھرے ہوئے تھے ۔ میں جلدی سے تیسرے ڈبّے میں داخل ہُوا۔ وہاں کھل کر بیٹھنے کی جگہ موجود تھی۔ میں اطمینان سے کھڑکی کے پاس جم گیا۔ اگلے اسٹیشن پر وہی آنا جا نا ہُوا۔ مجھے ہمیشہ تعجب ہُوا کرتا تھا کہ باوجود اس کے کہ پچھلے ڈبوں میں عموماً جگہ خالی ہوتی ہے نہ جانے چند لوگ کیوں پہلے دو تین ڈبوں میں ہی گھسنے کی کوشش کرتے ہیں۔ ایک وجہ تو یہ ہو سکتی ہے کہ اُن کا خیال ہو کہ گاڑی میں جلدی چڑھ کر وہ جلد اُتر بھی جائیں گے؛ لیکن اتنی جلدی بھی کیا ہوئی کہ نہ کھڑے ہونے کی جگہ ہو اور نہ ہی سانس لینے کی، اور زبردستی اندر گھُسا جائے؟ پھر ایک دِن میرے ایک شوقین دوست نے، جو خود بھی پہلے دو ڈبّوں میں گھُسنے کے عادی تھے، ایک اور وجہ بتائی تومیری سمجھ میں کچھ اضافہ ہُوا ۔۔ اُن صاحب کا کہنا تھا کہ اگر بدن میں کچھ تناؤ محسوس ہو تو اِن پہلے دو ڈبّؤں میں ایک ضرورت مند فرد کو کچھ آگے سے دباؤ اور کچھ پیچھے سے، کچھ دائیں سے رگڑ اور کچھ بائیں سے کے بعد وہ مالش مِل جاتی ہے جو ڈبّے سے باہر نکلنے پر آپ کو یہ احساس دلاتی ہے کہ اگر آج کا دِن شروع اچھا ہُوا ہے تو پھر باقی بھی اچھا ہی گزرے گا!

    تب ہی تو اُن محترمہ کی آمد، اُن کی منزلِ مقصود کی سمت، اور پھر ہلکا سا جھٹکا مار کر دوسرے ڈبّے کے اندر گھسنا عجیب سا لگا۔ سویڈن میں گو وطنِ گزشتہ کے چند ہزار افراد رہتے ہیں، لیکن اس علاقہ میں شلوار قمیض میں ملبوس، اس پھُرتی سے چلتی ہوئی نازنینیں بہت کم نظر آتی ہیں۔ بہرحال، میں نے اُن لمحات کا شکریہ ادا کیا جنہوں نے آنکھ میں ٹھنڈک اور خون میں کچھ گرمی عطا کی تھی۔

    سولینتوناؔ پہنچ کر میں آرام سے پلیٹ فارم پر باہر نِکلا۔ پہلے والے ڈبے سے لوگ باہر نکلنے کی بجائے ، اندر کے دباؤ کی وجہ سے، تقریباً باہر گِر رہے تھے۔ میں نے راستہ صاف کرنے کے لئے اچانک بائیں طرف دو قدم لئے اور پیچھے سے آتے ہوئے فرد سے ٹکرا گیا۔ جب میں نے معافی مانگنے کے لئے اُدھر دیکھا تو وہ محترمہ ذرا پریشان نظروں سے میری جانب دیکھ رہی تھیں، لیکن مجھے دیکھتے ہی وہ پریشان نظر ایک پیاری سی مسکراہٹ میں ڈھل گئی۔ ’انکل آپ! آپ اس گاڑی پر کیا کر رہے ہیں؟‘

    اُس نے مجھے بہت مانوس انداز میں مخاطب کیا تھا، مگر مجھے اُس کا انکل کہنا نہ صرف غیرمناسب بلکہ انتہائی غیرمناسب لگا۔ میرے بالوں پر ہلکی سی سپیدی ہی سہی، لیکن کبھی بالوں کی سپیدی نے خون کی لالی کو بھی کم کیا ہے! میری یاداشت بھی اُس کی مانوسیت کی تاب نہ لا سکی اور وہیں جمی کی جمی رہ گئی۔ لیکن بات کو آگے بڑھانے کے لئے میں نے اُس سے پوچھا، ’آپ یہاں کیا کر رہی ہیں؟‘

    ’سولینتونا ؔ میں آجکل پیراکی کے مقابلے ہو رہے ہیں، میں اُن میں حصّہ لے رہی ہوں‘ اُس نے بے ساختگی سے کہا۔

    انکل تو وہ مجھے کہہ ہی چُکی تھی اس لئے یاد کی کمزوری دِکھانا اتنا معیوب نہ لگا، ’معاف کیجئے گا، آپ کا نام مجھے یاد ....‘

    وہ کِھلکھلا کر ہنس پڑی۔

    میرے ذہن میں پھر گھنگرو بجے!

    ’ارے، مجھے تو خیال ہی نہ رہا کہ آپ نے کبھی ہماری شکل تو دیکھی ہی نہیں۔ آپ کل ہمارے گھر آئے تھے۔ میں فراخ ؔصاحب کی منجھلی لڑکی ہوں۔‘

    مجھے علم تھا کہ فراخ ؔصاحب کی تین بیٹیاں ہیں۔ لیکن فراخ ؔصاحب کا گھر تو بہت باپردہ گھرتھا۔ جب کبھی بھی اُن کے ہاں جانا ہُوا اُس گھر کی خواتین نے کبھی ہماری محفل میں شرکت نہ کی تھی۔ صرف ساتھ کے کمروں سے اُن کی بات چیت یا ہنسی کی آواز ہی سنائی دی تھی۔ اور یہ خوب رُو، چشمِ بے خوف کی مالک حسینہ پیراکی کے مقابلے میں ذاتی شِرکت کا دعویٰ کر رہی تھی۔ اچانک ایک عجیب سی تصویر ذہن میں اُبھری --- پیراکی کا ایک تلاب، اُس میں ارد گِرد سیکڑوں تماشائی، اور پھر پانچ نازنینیں ایسے لباس پہنے ہوئے جنہیں دیکھتے ہی لگے کہ دنیا میں کپڑے کا قحط پڑ چکا ہو، اور ان کے ساتھ کھڑی برقع پہنے تین حریف جو دنیا میں کپڑے کی بہتات کا اعلان کر رہی ہوں ایک ساتھ پانی میں چھلانگ لگائیں۔ اور کیا سماں تھا جب مبصّرکبھی تو مقابلہ کرنے والیوں کا نام لے اور کبھی برقعے کی رنگت بتا کر تبصرہ کرتا تھا ۔ میں اُس خیالی مقابلے کا ابھی مزا لے ہی رہا تھا کہ مجھے سنائی دیا، ’ انکل، آپ کہاں ہیں؟‘

    سچ بولنا مناسب لگا!

    ’میں سوچ رہا تھا کہ فراخ ؔصاحب تو پردہ کے بہت قائل ہیں۔ انہوں نے آپ کو کیسے تیرنے کی اجازت....‘

    وہ پھر کِھلکھلا کر ہنسی، ’ابّو نام کے ہی نہیں دِل کے بھی بہت فراخ ہیں۔ اُن کا کہنا ہے کہ زندگی میں آگے بڑھنے کے لئے ہمیں ہر صحتمند مقابلہ میں حصّہ لینا چاہئے۔ اُنہوں نے یہ بھی کہا کہ ہمیں سویڈوں اور دوسرے سفید فام لوگوں سے پردہ کرنے کی ضرورت نہیں، کیونکہ اِن لوگوں کوتو شروع سے بتایا جاتا ہے کہ عورت اور مرد میں جسمانی بناوٹ کے سوا اور کوئی فرق نہیں۔ یہ لوگ تن کی عریانی سے نہیں بلکہ من کی کیفیّت کی بِنا پر ایک شخص کو نیک یا بد گنتے ہیں؛ اور یہاں انسانوں کو اُن کی ذاتی صلاحیت اور اعمال پر پرکھا جاتا ہے۔ پردہ تو اُن سے واجب ہے جن کی نظر بُری ہو --- وہ لوگ جو عورتوں کے لئے مرد کی تعبیداری اُن کی زندگی کا معیار بناتے ہیں، عورتوں کے جھکے سِروں اور نظروں کو اُن کی بڑھائی گنتے ہیں، اور چاردیواری کے اندر مقیّد کر کے انہیں کہتے ہیں کہ وہ محفوظ ہیں! وہ بدذات لوگ جو ایک معصوم لڑکی کو کم ذات کہہ کر سرِِ بازار اُس کی عصمت لُوٹنے کے بعد اپنی بلند ذاتی کا ڈھونگ رچاتے ہیں۔‘

    ’تو آپ پردہ صرف ابّو کے ....‘

    ’جی بالکل! جب ابّو کے مترُوک وطن سے وابستہ مہمان ہ مارے گھر آئیں صرف تب ہی ہم علحیدگی اختیار کرتی ہیں۔ دیکھئے ناں، بُری نظر سے تو سب کو بچنا چاہئے !‘


    



    تسبیح


    تمام دِ ن ساتھ والے اور رفیقؔ کے گھر میں گہماگہمی رہی تھی۔


    ناصرہؔ کا بیاہدوبرس پہلے ہوا تھا، اور پھر وہ جو سالوں سال ساتھ رہے تھے پردیس میں ایک مولوی کے چند جملے کہنے پر ایک دوسرے سے بچھڑ گئے۔ نہ صرف بچھڑے بلکہ آپس میں غیر ہو گئے۔ اور اب جب وہ دو دِن پہلے میکے  واپس آئی تو اُس نے پردہ کرنا بھی شروع کر دیا تھا۔ ظاہر ہے کہ اگر بہاولپور والوں کو لڑکی دی تھی تو پھر یہ ہونا ہی تھا۔ شادی کی خبر پر رفیقؔ کا دِل تو بہت جلا تھا لیکن اُنیس برس کے جلتے دِلوں کی کون پرواہ کرتا ہے۔ دِل جلتا رہا، بیاہ ہو گیا اور ایک غیر مرد رفیقؔ سے زیادہ ناصرہؔ کے قریب ہو گیا تھا۔ اس لحِاظ سے قادرؔ کا نام بھی درست تھا۔


    رات کے دو بج رہے تھے۔ انتہائی مزاحمت کے باوجود رفیقؔ پر نیند کی یلغار مسلسل جاری تھی، لیکن وہ سو نا نہیں چاہتا تھا کیونکہ اُس نے قادرؔ سے وعدہ کیا تھا کہ وہ اُسے صبح چار بجے ہوائی اڈے پر پہنچا دےگا۔ قادر ؔ اپنے کاروبار کے سلسلے میں صرف دو دِنوں کے لئے جرمنی جا رہا تھا۔ کوٹھی کے صحن سے تمام رنگ رلیاں منانے والے غائب ہو چکے تھے، باہر والے چولھے میں صرف چند کوئلے اُس کی یادوں کی مانند دھیرے دھیرے سُلگ رہے تھے۔ بجائے اپنے کمرے میں جانے کے جہاں ساتھ کے کمرے میں بچوں والےمہمانوں کا ڈیرا تھا رفیقؔ نے صحن کی پرلی طرف لائبریری کا رخ کیا۔ بچپن سے ہی یہاُس کیوہ پناہ گاہ تھی جہاں، جب گھر میں بہت شور ہو، وہ چُھپا کرتا تھا۔ لائبریری، جس کا اوپر والا کمرہ بوقتِ ضرورت مہمان خانہ بھی تھا، میں کتابوں کے علاوہ چند کرسیاں اور ایک پلنگ بھی پڑا رہتا تھا۔ رفیقؔ نے مہمان خانے میں تازہ ہوا کے لئے کھڑکی کو کچھ کھولا ، پلنگ کو کھڑکی کے پاس گھسیٹ کر اُس پر کھیس بچھایا، اور اپنے سیل فون پر چار بجے کا الارم لگا نے کے بعداُس نے بستر پر لیٹ کر آنکھیں موند لیں۔ کمرے میں اب ہلکی سی خنکی ہو چلی تھی۔ کچھ دیر بعد نیند کی آمد شروع ہو گئی۔


    اُن کی کوٹھی اور ناصرہؔ کی کوٹھی کا بنیادی نقشہ ایک ہی تھا، لیکن آئینے کے عکس کی مانند وہ ایک دوسرے کی الٹ تھیں۔ کوٹھیوں کے درمیان دس میٹر کا فاصلہ ہو گا، اور اُُن کے بیچ پودوں کی ایک باڑ لگی ہوئی تھی۔ ابھی وہ غنودگی کے عالم میں ہی تھا جب کسی کے کراہنے کی آواز سے وہ جاگ سا گیا۔ رفیقؔ خاموشی سے اپنے پلنگ سے اُٹھا اور کھڑکی کی جانب بڑھ کر نیچے جھانکا۔ وہاں کوئی نہیں تھا۔ غور کرنے پر اُسے احساس ہوُا کہ وہ سسکیوں، سبُکیوں اور کراہنے کی آوازیں سامنے والی کوٹھی کے اوپر والے کمرہ سے آ رہی تھیں۔ آوزیں غیر مانوس سہی مگر نہ جانے کیوں اُس کا منہ بالکل خشک ہو گیا اور اُسے لگا کہ اُس کی ٹانگٰیں کانپ رہی ہوں۔ وہ پیچھے ہٹ جانا چاہتا تھا مگر کسی بہت طاقتور مقناطیس نے اُس کے پیر جکڑ لئے ۔ وہ وہیں کھڑا اُن سنسنی خیز آوازوں کو سن رہا تھا جب اچانک خاموشی کے چند لمحوں بعد سامنے والے کمرے کی بتّی جلی۔ اُس نے فوراً ایک قدم پیچھے لیا، لیکن اُس کی آنکھیں اُس کھڑکی پر جمی رہیں۔ قادرؔ غسل خانہ کی جانب جا رہا تھا۔ پھر بہت آہستہ سے ناصرہؔ اُس کے سامنے نمودار ہوئی۔ ناصرہؔ نے صرف بجلی کی روشنی کا انتہائی مہین لباس پہنا ہُوا تھا، جہاں کوہِ شیر کی دو چوٹیوں پر نور ِ شباب جلوہ گر تھا۔ ایک لمحے کے لئے ناصرہؔ نے آنکھیں اُٹھا کر سامنے والی کھڑکی کو دیکھا، ایک عجیب قسم کی مسُکان اُس کے چہرے پر چھا ئی اور پھر بتّی بجھا دی گئی۔


    


     رفیقؔ اور ناصرہؔ کی مائیں پکّی سہیلیاں تھیں، اور وہ ایک عرصہ سے سولینتوناؔ میں سکانس ویگنؔ پر ساتھ ساتھ ہی رہ رہے تھے۔ پر سہیلیوں کے اتنے میل جول کے باوجود اُن کے خاوندوں کی آپس میں گہری نہ بن سکی تھی، بس اخلاقی طور پر سلام دُعا تھی۔ اصل میں رفیقؔ کے والد ارتقاء اور تدبیرکے قائل، اور ناصرہؔ کے والد تخلیق اور تقدیر پر یقین رکھتے تھے، چناچہ اُن کی زندگی کی پٹریاں ساتھ ساتھ چلتے ہُوئے بھی آپس میں ملنے سے قاصر تھیں۔


    دو برس پہلے جب ناصرہؔ اپنے والدین کے ساتھ گرمیوں کی چھٹیوں میں ملتان گئی تو واپس لوٹی ہی نہیں۔ پتہ چلا کہ اُس کی شادی کر دی گئی۔ یہ پہلی مرتبہ تھا جب رفیقؔ نے اپنے باپ کو ناصرہؔ کے والد کے نام کے ساتھ لفظ خبیث استعمال کرتے سُنا تھا۔ اور وہاں پر رہتے رہتے ہی اُن بزرگوں کے درمیان کا فاصلہ مزید بڑھ گیا۔ رفیقؔ کا دِل تو بہت تڑپا تھا، لیکن اب وہ کر بھی کیا سکتا تھا! رفیقؔ اور ناصرہؔ کا آپس میں بظاہر تو کوئی تعلق تھا نہیں ، بس بچپن سے ایک دوسرے کے ساتھی تھے، لیکن یوں ہی کسی تعلّق کا ٹوٹ جانا بھی تو کوئی مناسب بات نہیں تھی۔ کم از کم اُس سے پوچھ تو لیا جاتا! کیا پوچھ لیا جاتا، اِس کا اُسے کوئی علم نہیں تھا۔


    اور آج اُس نے ناصرہؔ کو، اُس کے والد کے یقین کے مطابق ، یوں دیکھا تھا جیسے اُُس کے خالق نے اُسے بنایا تھا اور وہ تخلیق اُسے بہت پسند آئی تھی۔ کچھ دیر کے بعد رفیقؔ کی نبض پھر معمول کے مطابق چلنے لگی۔ اُس نے پیشانی سے پسینے کو خشک کیا، اور گھڑی کی طرف دیکھا۔ پونے چار بج رہے تھے۔ رفیقؔ جلدی سے اُٹھا ، اپنی حالت ٹھیک کی اور گاڑی لینے چل دیا۔


    سولینتونا سے ہوائی اڈے کا راستہ کوئی بیس منٹ کا تھا، پر آج اُسے آنے جانے میں صرف چھتیس منٹ لگے تھے؛ کیونکہ اتنی صبح سڑکیں بالکل صاف تھیں۔رفیق ؔنے قادرؔ کو وہاں پہنچا تو دیا تھا مگر وہ اُس کے پاس ٹھہرا نہیں۔


    جب وہ واپس آیا تو ہر طرف ابھی سناٹا ہی چھایا ہُوا  تھا۔ رات کی محفل کی بعد اتنی صبح کون اُٹھتا۔


    وہ چُپ چاپ مہمان خانہ میں واپس آیا اور جوتے اُتار کر پلٹا ہی تھا جب ماضی سے ایک مانوس مہک اُس کے ذہن پر چھا گئی۔ رفیقؔ نے کمرے کے اندر جھانکا۔ ناصرہؔ اُس کے پلنگ پر بیٹھی ٹکٹکی باندھے اُسے دیکھ رہی تھی۔


    "یہاں کیسے آئیں؟"


    "وہ باڑ میں پرانے والا شگاف اب بھی موجود ہے، اور اِس کمرے کو تو تم نے کبھی قفل لگایا ہی نہیں۔"


    "یہاں کیا کر رہی ہو؟"


    "تمہارا انتظار اور کیا۔"


    "کیوں؟"


    "چُھپ چُھپ کر جو دیکھ رہے تھے میں نے سوچا پاس ہی کیوں نہ آ جاؤں۔"


    "دماغ خراب ہو گیا ہے کیا؟"


    "جو مجھ پر گزرتی ہے اُس کے بعد اگر خراب نہ ہو گا تو کیا ہو گا۔"


    "کیا مطلب؟"


    "دو سال پہلے میں ایک نادان لڑکی تھی۔ پھر مجھے دھوکے سے ملتان لے جایا گیا، اور اِس سے پہلے کہ میں کچھ کہہ پاتی میں کسی کی بیوی بن کر اُس کے بستر میں تھی۔ سویڈن میں جو کچھ اپنے حقوق کے متعلّق سیکھا تھا ایک رات میں وہ سب حقوق مجھ سے چھِن گئے اور مجھے بالکل نئے فرائض اور گُر سِکھائے گئے۔"


    "کون سے گُر؟"


    اُس نیم تاریک کمرے میں بھی رفیقؔ کو ناصرہؔ کی آنکھوں کی چمک نظر آ رہی تھی۔ وہ بڑے آہستہ سے پلنگ سے اُٹھی اور اپنی چادر کوگِرا کر اُس نے سِر پر چنّی ٹھیک کی۔ ناصرہؔ نے اب صرف وہ چنّی ہی پہنی ہوئی تھی۔


    "وہ مجھے کہتے ہیں کہ تم اب غیر ہو چُکے ہو۔ اور سُنا ہے کہ روایت یہی ہے کہ اگر غیر کا سامنا ہو جائے تو سراور چہرہ  ڈھانپ لینا چاہئے۔"


    رفیقؔ کا سر ہی نہیں سب کچھ چکرا رہا تھا۔ نہ صرف اُسے سانس لینے میں دشواری ہو رہی تھی بلکہ لگ رہا تھا کہ اُس کے سارے کپڑے بھی سکڑ گئے ہوں۔ ناصرہ ؔنے بڑھ کر اُس کی پہلے تو قمیض اتاری اور بھر باقی سب کچھ۔


    "یہ کیا کر رہی ہو؟"


    "خود ہی تو تم نے پوچھا ہے کہ کون سے گُر، اب بچھلے دو سال میں جو کچھ سیکھا ہے اُس کی تفصیل تمہیں بتاؤں گی۔"


    اگلے دو گھنٹوں میں رفیقؔ زندگی کے اُن گہرائیوں سے گزرا جہاں کبھی تو نیچے کی زمین کانپی، کبھی پسینے کی ندیاں بہیں اور کبھی اُگلتا ہُوا لاوہ پھوٹا ۔ سفر طے ہو جانے پرجب دونوں اپنی اپنی منزل پر پہنچ گئے تو ایک دوسرے کے ساتھ لیٹے دِلوں کے دھڑکن سُنتے رہے۔


    سکوت کی ایک لمبی گھڑی کے بعد بہت دھیمے سے ناصرہؔ بولی، " اب میں بھی آنکھیں بند کر سکوں گی۔"


    "کب؟"


    "جب بھی تمہیں اپنے پاس چاہوں۔"


    رفیقؔ نے تعجبُّانہ نظروں سے ناصرہؔ کو دیکھا۔


    "کیا تمہیں علم ہے کہ ایک اجنبی کے نیچے لیٹنا کیسا لگتا ہے؟"


    رفیقؔ نے انکار میں سر کو ہلایا۔ پھر کہا، "کیا قادرؔ تمہارے لئے اب بھی اجنبی ہے؟"


    "اجنبی ہے اور ہمیشہ اجنبی رہے گا۔ اُس نے سویڈن آنے کے بعد پہلی مرتبہ میرا نام لیا ہے۔ ملتان میں میرا نام نمبر تین ہے۔"


    "نمبر تین؟"


    "ہاں نمبر تین۔ میں اُس کی تیسری بیوی ہوں۔ شادی کی رات بھی اُس کی بیویاں وہاں موجود تھیں اور دونوں نے مِل کر ہماری پوری مدد کی تھی۔"


    "پوری مدد۔ کیسی پوری مدد؟" ناصرہؔ کی باتیں رفیقؔ کی سمجھ سے باہر تھیں۔


    ناصرہؔ کھِل کِھلا کر ہنس پڑی۔ "ہمیشہ بدھو تھے اور اب بھی وہی ہو! یہ کھڑکی میں رات کو کیوں کھڑے تھے؟


    "تم نے اتنااُُدھم جو مچایا ہُوا تھا۔ یہ سب ہائے وائے کی کیا ضرورت تھی؟"


    "کرنی پڑتی ہے ورنہ صاحب کی تسلّی نہیں ہوتی۔"


    "کیا تمہیں شرم نہیں آتی کہ کوئی سُن لے گا؟"


    "بدھو میاں ،سنانے کے لئے تو یہ سب کچھ کرنا پڑتا ہے۔ اور شرم کیا کروں؟ ہمارے میاں صاحب اپنی تینوں بیویوں سمیت حویلی کے ایک بڑے کمرے میں سوتے ہیں۔ اور ہمارے میاں جی کو سب سنّتوں میں سے ایک ہی سنّت سب سے زیادہ پسند ہے۔ اِس لئے میں یہ ہائے وائے ہر رات سنُتی بھی ہوں اور سنُاتی بھی ہوں۔ "


    "یہ آنکھیں بند کرنے والی کیا بات تھی؟"


    "ہاں وہ تو میں بھول ہی گئی۔ میں ملتان میں کسی کوخاص نہیں جانتی تھی، سوائے خالہ حمیدہؔ کے۔ یاد ہیں تمہیں خالو اور خالہ حمیدہؔ؟ وہ جو واپس چلے گئے تھے۔ میں اُنہیں بچپن سے جانتی ہوں۔"


    ایک بھاری بھرکم صاحب اور اُن کی نازک سی بیوی کی تصویر میرے ذہن میں اُبھری۔


    "یاد ہیں، وہی جو ہمیشہ تسبیح پھیرتی رہتی تھیں۔"


    "بالکل وہی، اور معلوم ہے وہ تسبیح کیوں پھرتی تھیں ؟ خیر چھوڑو اِسے؛ بیاہ کے چند ہفتے بعد جب میں اُن سے مِلی تو میں نے انہیں اکیلے میں اپنی حقیقت بتائی، اور پوچھا کہ کیا وہ میری کوئی مدد کر سکتی ہیں۔"


    "کیا کہا اُنہوں نے؟"


    " پہلے تو وہ کسی گہری سوچ میں چلی گئیں پھر کہا " بِٹیا جِس کے چنگل میں تم پھنس گئی ہو اُس سے تو یہاں اب کوئی چھٹُکارہ ممکن نہیں، لیکن میں تمہیں یہ سکِھا سکتی ہوں کہ تم اپنی دُکھ کو کیسےسُکھ میں بدل سکتی ہو" وہ کیسے؟ میں نے فوراً پوچھا تھا۔ "آنکھیں بند کر کے!" آنکھیں بند کر کے؟ میں نے تعجّب سے پوچھا۔ "ہاں بیٹی آنکھیں بند کر کے۔ ہم عورتیں سال ہا سال سے اِن مردوُد مردوں کی انا کی تسلی کے لئے استعمال ہوتی آ رہی ہیں۔ بڑے بڑے خبیث لوگ جنہیں اپنی مردانگی پر بہت مان تھا انسانیت کی سب حدود توڑ کر کم سن کلیوں کو اپنے پاؤں تلے جماع بِل جبر کے دوران کچلتے چلے آ رہے ہیں۔ اِن ظالموں کو کوئی فرق نہیں پڑتا کہ کوئی لڑکی اُن کے قریبی دوست کی بیٹی ہو، اپنے منہ مانگے حبیب کی بیوی ہو، کسی مقتول کی نوبیوہ ہو ،گلی میں کھیلتی بچّی ہو یا چھٹیوں پر آئی ایک معصوم لڑکی ہو؛ بس کسی بہانے وہ اِن کے نیچے بچِھا دی جائے۔ لیکن یہ احمق یہ نہیں جانتے کہ کسی انسان کے جسم کو تو خریدا جا سکتا ہے، مگر کسی کے پیار کو تو یوں جیتنا مُمکن نہیں۔ پیار تو وہیں جاگتا ہے جہاں آنکھ سے آنکھ ملنے پر پسینہ آ جائے۔ وہ لڑکیاں خوش قسمت ہوتی ہیں جو اپنی زندگی کا ساتھی خود چُن سکیں، یا پھر اُنہیں کوئی ایسا ساتھی مِل جائے جِسے دیکھ کر اُن کی نبضتیز ہو جائے، ورنہ ہمارے یہاں اکثر مالی مجبوری کے تحت یا رشتہ داری کے چکر میں بہت سی لڑکیوں کو جانوروں کی مانند اُن مردوں کے ہاتھ دے دیا جاتا ہے جِن سے اُنہیں کراہت ہوتی ہو۔ گو آج تک کسی کو میں مِلی تو نہیں مگر بیٹی سنُا ضرور ہے کہ اِس دنیا میں ایسے انسان دوست مرد بھی ہوتے جو اپنی بیوی کومحض اپنے بستر کی زینت بنانے کی بجائے اُسے زندگی کا ساتھی بناتے ہیں، لیکن مجھے نہیں یقین کہ تمہارا مرد یہ انسان دوستی والی تہمت برداشت کرے گا۔""


    "لیکن اِس تمام گفتگو کا آنکھیں بند کرنے سے کیا تعلّق؟" رفیقؔ نے ناصرہؔ کی بات کاٹ کر پوچھا۔


    "بتاتی ہوں۔ میں نے بھی یہی سوال حمیدہؔ خالہ سے کیا تھا۔ انہوں نے کہا تھا "بیٹی جب تمہارا میاں تمہیں اپنی مردانگی دِکھا رہا ہو تو تم اپنی آنکھیں بند کر کے اپنے کسی پیارے کے ساتھ تصوّر کے باغیچہ میں نکِل جایا کرو۔ وہ لعنتی جو بھی جوش دِکھائے اُسے دِکھانے دو، پر تم تو اُس کی زد سے باہر نکل کر اُس کے مشقّت کو اپنی مسرّت میں ڈھال سکتی ہو۔ دیکھو ناصرہ، کسی کی جبری گرفت سے جیسے بھی ممکن ہو فرار لازم ہے۔ سسک سسک کے جینا یا جیتے جی مر جانا خود اپنے پر ظلم کرنا ہے۔ بات یہ نہیں کہ بستر میں تمہارے ساتھ کون ہے، بلکہ تم کِس کی صحبت میں ہو!" خالہ حمیدہؔ معلوم نہیں کب کا غبار اپنے دِل سے جھاڑ رہی تھیں لیکن جب مجھ سے رہا نہیں گیا تو میں نے خالہ سے پوچھا، کیا آپ کا بھی کوئی پیارا  تھا، کیا آپ بھی آنکھیں بند کرتی ہیں؟ کچھ جھجک کے بعد جواب مِلا "ہاں بیٹی میں بھی انکھیں بند کرتی ہوں، اور وہ جو تسبیح چلاتی ہوں تمہارا کیا خیال ہے کہ میں کِس کا نام جپتی ہوں؟""


    


    کمرے پر مکمل سناٹا چھا گیا۔ پھر ناصرہؔ بولی "وہاں آج تک تو میرا کوئی ایسا پیارا نہیں تھا جِس کے ساتھ میں باغیچے میں نِکل جاتی، لیکن آج رات کے بعد میں بھی آنکھیں بند کر سکوں گی!"


    خاموشی کا ایک اور دور چلا۔


    پھر ناصرہؔ اُٹھ کر بیٹھ گئی اور رفیقؔ کی آنکھوں میں آنکھیں ڈال کر بولی "رفیقؔ ،سنگم تو ہمارا ہونا چاہیے تھا جو ایک دوسرے کے دُکھ سُکھ، چاہت اور کراہت کو جانتے ہیں ؛ لیکن مجھے تو بیچ دِیا گیا۔"


    "کیا بیچ دِیا گیا! اب تو تم سویڈن میں ہو، کیوں نہیں اپنی آزادی واپس لے لیتی ہو۔ یہاں تو قادرؔ کی تمہارے پر کوئی گرِفت نہیں۔"


    "ہے! میرا بچّہ وہیں ہے اور مجھے اپنے ابّو کے پرانےقرضے بھی اتارنے ہیں، ورنہ ہمارے دیہات میں ہمارے بہت سے رشتہ داروں پربربادی آ جائے گی!"


    "تو پھر قادرؔ سے پیار کیوں نہیں کر لیتی ہو؟"


    "پیار کسی سے کیا نہیں جاتا، ہو جاتا ہے؛ اور قادرؔ کے پاس کسی کے پیار کے لیے کوئی جگہ نہیں۔ وہ تو کاروبار کرتا ہے۔ اُسے تو بس خریدنا اور استعمال کرنا ہی آتا ہے۔"


    کچھ دیر سناٹا رہا پھر ناصرہؔ بولی، "پر میں ثابت کروں گی کہ اِس مرتبہ جو اُس نے خریدا تھا وہ گھاٹے کا سودا ہے۔"


    "کیسے؟"


    "اگر تمہاری آج رات کی محنت کا پھل مِلا تو تم میرے پاس جسمانی طور پر بھی رہو گے، ورنہ جب کبھی قادرؔ نے مجھے چھُوا تو میں فوراً آنکھیں بند کر کے تمہیں بُلا لُوں گی۔"


     پھر جاتے ہُوئےناصرہؔ نے وعدہ کیا:


    "اور جب کبھی مجھے موقع مِلا میں تسبیح پر تمہارے نام سلام اور اُس کےنام پر لعنت بھیجوں گی۔"


    



    آخری دھمکی


    آتشی نے رب کی جانب دیکھا اور کہا ،


    "آپ نے اسے مٹی سے بنایا اور اسے افضل قرار دے دیا اُن پر جو آگ سے پیدا ہوئے۔ اور دیکھیں اس نے کیا کِیا اور آخرکار آپ کے گلشن سے نکالا گیا۔ پھر بھی آپ کی تمام مخلوق میں سے آپ نے اسے سب سے بہتر سیارہ عطا کیا، درحقیقت وہ اکیلا سیارہ جس پر آپ کے باغ کا علاوہ زندگی ہے۔ اب میری طرف سے آپ کو للکار ہے! میں حنوم کی وادی میں جہنم کے اندر اِن مٹی کے پتلوں کی نقل کو آگ میں بناؤں گا ، پھر اُنہیں آپ کا نام سکھا کر آپ کے نام پر آپ کے سب قوانین تڑواؤں گا۔ یہ میرے وہ مرید ہوں گے جن کی فطرت میں آگ، دِل میں نفرت اور اعمال میں بدی ہو گی۔ یہ سمندر پار کر کے صحراہوں میں بسیں گے، مقدس مندروں کی میزیں اُلٹیں گے اور تمام جرائم کو ۔۔ قتل، زنابالجبر، بچہ بازی، ڈاکہ ، غلامی ۔۔ جائز قرار دے دیں گے بشرطیہ کہ وہ جرم آپ کے نام میں کئے جائیں۔ یہ اقوام میں کشیدگی اور تفریق کے ساتھ ساتھ فتنہ پیدا کریں گے۔ یہ ایسے ہتھیار بنائیں گے جو آپ کے ستارے گرا دیں۔ اور آخر میں میرے آتشی پتلے آپ کے مٹی کے بندوں کو فنا کر دیں گے۔"


    "لیکن یہ ایسا کیوں کریں گے؟" رب نے پوچھا


    "کیونکہ وہ مجھ پر یقین رکھتے ہیں،" ابلیس نے جواب دیا۔


    "تم غلط ہو،" رب نے کہا اور جاری رہا، "تم بھول گئے کہ میں نے ان مٹی کے پتلوں کو ذہن اور ضمیر بھی عطا کیا ہے۔ میں نے انہیں آزاد طبعی کے ساتھ یہ قابلیت بھی دی کہ یہ صحیح اور غلط، نیکی اور بدی، ظلمت اور ضیا میں امتیاز کر سکیں۔ میں نے انہیں سوچنے، بولنے، سنُنیں، سونگھنیں اور محسوس کرنے کی قوت دی کہ یہ لوگ اِن تحایف کو گفتگو، گیت و سنگیت اور رقص کے ساتھ ساتھ اُن علوم کو سیکھنے میں استعمال کریں جن سے وہ قدرت کی ایسی پہیلیاں سلجھا سکیں کہ انہیں میری قربت ملے اور وہ عرفان حاصل کریں۔ تم دیکھو گے کہ یہ مٹی کے بندے اپنے علوم کی بنا تمہارے آتشی پتلوں پر ، جن کے پاس صرف اندھے یقین ہیں، فتحیاب ہوں گے۔"


    "یہ کیسے ہو سکتا ہے کہ وہ لوگ جو مسلسل اچھے بُرے اور نیکی بدی میں پھنسے ہوں میرے اُن چیلوں پر جیتیں گے جو یقینِ کامل رکھنے کے ساتھ ساتھ اپنے سب اعمال بِلا کسی رحم یا افسوس کے ساتھ کرتے ہوں؟" ابلیس نے غصّہ سے دہکتے ہوئے پوچھا۔


    "کیونکہ علم انہیں سکھاتا ہے کہ انہوں نے کیسے آتشی بوچھاڑ کو مضبوط دلیل، زخم کو نرم الفاظ اور جنگلی کو مہربانی اور پختگی سے قابو میں لانا ہے۔" رب نے پرسکون انداز میں جواب دیا اور کہا، "اور جب لازم ہوا میرے بندے بدی کے اندھیرے کو دانشمندی کی روشنی سے مٹا دیں گے۔"


    "تو پھر یہ جنگ یقین اور علم کے درمیاں ہے؟" ابلیس نے پوچھا۔


    "یہ جنگ اُن اندھے یقینوں کے جن کی بنیاد جاہلیت، غرور اور انحراف ہو اور اُس علم کے درمیان ہے جس کا حصول تحقیق، تفتیش، اور کڑی جانچ سے ہُوا ہو!" سب جاننے والے نے جواب دیا۔


    



    انگوٹھی

    (1)


    صوفی تمنّاؔ صاحب اپنے حلیہ میں سادگی، طبعیت میں حقیقت پسندی ا ور فطرت میں رومانیت کی طرف مائل تھے۔ اسی لئے ناپختہ عمر میں ہی انہوں نے یہ کہہ کر کہ ”پروردگار نے اپنے گھر کا پتہ جو مرضی مشہور کیا ہو ہم تو وہیں جا کر رہیں گے جہاں وہ خود رہتا ہے ” اپنا پاک وطن چھوڑ دیا اور اپنے خالق کی تلاش میں یورپ چلے آئے تھے۔ نہ تو لندنؔ کی دْھند اُنہیں راس آئی اور نہ ہی برمنگھمؔ کا دھواں ۔ گھوْمتے گھامتے وہ ستاکہولؔم پہنچے اور کچھ عرصہ بعد دِل ہی دِل میں انہوں نے ہرے بھرے سویڈن کو اپنا وطنِ نو ، اور شہر کے قریبی علاقہ سولنتیوناؔ کو اپنا گھر قرار دے دیا۔ ویسے بھی ساٹھ کی دہائی میں سویڈن کا ماحول کچھ ایسا تھا کہ یہاں کی آزاد فضا میں نوجوانوں کو کم عمری میں ہی ہوا لگ جاتی تھی۔ چنانچہ تمنّاؔ صاحب نے اپنی عمر کے پہلے حصّے کو خدا کے بھیجے ہوئے خوبصورت تحفوں کو دونوں باہیں پھیلا کر قبول کرنے ، اور اپنے خالق کی دنیا میں کوئی ذاتی اضافہ کئے بغیر، بطور ایک مْخلص کارکْن کے، مختلف اقوام کے افراد سے قربت پیدا کرنے میں گزارا۔

    
 پھر وہ وقت آیا جب لوگوں نے اْن سے عجیب عجیب سوال کرنے شروع کر دئے۔
 ”میاں اب تک اکیلے کیوں ہو؟ ”
 ”شادی کیوں نہیں ؟ ”
ان سوالوں کا صحیح جواب تو یہی تھا کہ:
 ” جی، میں تو آج تک بہت کم اکیلا رہا ہوں”
 اور
 ”شادی کا مطلب اگر خوشی لیں تو وہ بھی ہوتی رہتی ہے ، گو نکاح ابھی تک نہیں پڑھوایا”
 لیکن اْن سوالوں کو کرنے والوں کے چہرے کچھ ایسے تھے کہ سچ بولنا انتہائی غیر مناسب لگا ۔ چنانچہ تمنّاؔ صاحب نے ان جگہوں پر جانے سے گریز شروع کر دیا جہاں کائیاں لوگ ان جیسے جوانوں ، کو کبھی روایات کا جال لئے اور کبھی رواج کا کانٹا لٹکائے، پھنسانے کے شغل میں گھوما کرتے تھے۔

    
 لیکن جب ایک دن صبح صبح آئینے نے بھی اْن سے یہی سوال کئے تو وہ سٹ پٹا سے گئے۔ اور کمبخت آئینہ بھی اس دن کچھ ایسی دشمنی پر اْترا ہْوا تھا کہ اس میں موجود عکس نے تمنّاؔ صاحب کو اْن کے والد کی شکل تک یاد کرا دی ۔۔۔ انہیں کی مانند انکھوں کے اِرد گِرد تجربات کے گہرے نقوش اور بالوں میں چاندی کی کچھ مہین سی تاریں۔

    
 تین ماہ بعد وہ اپنے آبائی شہر سے نفیس بی بیؔ دختر ڈاکٹر بیدار بحتؔ کو بیاہ کر لے آئے۔ پہلی نظر میں نفیس بی بیؔ تمنّاؔ صاحب سے عمر میں کم، حجم میں زیادہ، قد میں کچھ لمبی اور عقل میں قدرے چھوٹی لگتی تھیں؛ لیکن پہلی نظر تو پہلی نظر ہی ہوتی ہے ، وقت نے کیا ثابت کرنا تھا یہ کسی کو کیا معلوم!
مگر ایک بات پکی تھی ۔۔۔ نفیس بی بیؔ تمنّاؔ صاحب کو دیکھتے ہی اْن سے ابدی عشق میں مبتلا ہو گئیں۔ اور جب کسی کا مجازی خدا اْس کا حقیقی معشوق بھی ہو تو پھر اور کیا چاہئے۔ آئیندہ چند برسوں میں نفیس بی بیؔ نے تمنّاؔ صاحب کی عادات کو پرکھا اور کچھ ضروری ترمیمات کے بعد خود کو بھی اْن میں ڈھال لیا؛ لیکن ایک عادت کو نفیس بی بؔی کی سمجھ اپنی گرفت میں نہ لے سکی: ہر رات سونے سے پہلے تمنّاؔ صاحب اپنی انگوٹھی اتار کر تکیے کے نیچے رکھ دیتے اور صبح اْٹھتے ہی اْسے پہن لیتے تھے۔
 نفیس بی بیؔ کا دِل تو پہلے ہفتے ہی چاہا تھا کہ وہ تمنّؔا صاحب سے اْس حرکت کا سبب پوچھتیں لیکن شرم کے چکر میں پھنس کر کچھ کہہ نہ سکیں اور پھر تمنّؔا صاحب کی وہ عادت نفیس بی بیؔ کے لئے اتنی عجیب نہ رہی ، گو یہ اور بات ہے کہ کبھی کبھی انہیں یہ حرکت بہت کھٹکتی تھی۔
اور شاید ان پر یہ راز کبھی نہ کھلتا اگر تمنّاؔ صاحب ایک مشاعرہ سننے اپنے دوست کے پاس اوسلو نہ جاتے۔ وہاں پر بھی تمنّاؔ صاحب نے جب اپنے دوست شاہدؔ کی موجودگی میں سوتے وقت اپنی انگوٹھی اتاری تو تیسری شب شاہدؔ نے اْن سے پوچھ ہی لیا کہ یہ معاملہ کیا ہے؟ تمنّؔا صاحب کے پختہ چہرے پر چند لمحات کے لئے جوانی لوٹ آئی پھر کچھ شرما کر انہوں نے شاہد کو کہا ”یار، بات یوں ہے کہ جب تک تو میں جاگتا رہوں مجھے معلوم رہتا ہے کہ میرا بیاہ کس سے ہے اور میرے فرائض کیا ہیں، لیکن خواب میں معلوم نہیں کون آ جائے تو پھر انگلی پر انگوٹھی ٹھیک نہیں لگتی۔”
یہ گفتگو دو دوستوں کے درمیان ہوئی تھی اور ظاہر ہے کہ اِسے وہیں رہ جانا چاہیے تھا۔ لیکن کہتے ہیں نا کہ دیواروں کے بھی کان ہوتے ہیں۔ اور جہاں چھوٹے چھوٹے کان ہوں وہاں لمبی لمبی زبانیں بھی ہوتی ہیں ؛ خاص طور پر اْن دیواروں میں جہاں ٹیلیفون کی تاریں بھی بچھی ہوں!
اگلے دِن وہ بات اتفاقاً شاہدؔ کے منہ سے نکل کر ان کی بیگم تک پہنچی، اتفاقاً وہی بات انکی بیگم نے اپنی ایک سہیلی سے کی جس نے وہی بات اتفاقاً نفیس بی بیؔ کی بہن کو بتا دی اور پھر سولنتیونا میں شام کے آمد سے پہلے ہی نفیس بی بیؔ پر تمنّاؔ صاحب کی اْس عادت کا راز کھْل چکا تھا۔
 ”سچ مْچ!” یہی دو لفظ کہہ کر انہوں نے وہ گفتگو تو وہیں ختم کر دی تھی، لیکن ایک عجیب سے مسکان اْن کے چہرے پر دیر تک کھیلتی رہی۔
تمنّاؔ صاحب کی واپسی پر نفیس بی بیؔ نے گھر سے باہر کھْلے راز کو اپنے گھر کے اندر راز ہی رہنے دیا؛ البتہ انہوں نے اپنی روزمرّہ کی زندگی میں ایک تبدیلی ضرور کی۔ تمنّؔا صاحب سونے سے کچھ دیر پہلے سبز چائے کا ایک پیالا پینا پسند کرتے تھے جو نفیس بی بیؔ انہیں بہت پیار سے بنا کر دیا کرتی تھیں۔ وہ چائے تو ویسے ہی بنتی رہی لیکن بطور ایک ڈاکٹر کی بیٹی کے نفیس بی بیؔ نے چینی کے ساتھ اب چھوٹا سا چمچہ نیند آور دوا کا بھی چائے میں ملانا شروع کر دیا۔ چند ہفتوں بعد تمنّاؔ صاحب کا نہ صرف من بلکہ پورا تن بھی گہری نیند کا عادی ہو گیا۔ اْس کے بعد تمنّاؔ صاحب نے ہزاروں نیندوں کے احسان تو اْٹھائے مگر انہیں وہ خواب کبھی نہ آئے جِن کے وہ منتظر تھے۔**

    

    (2)


    وقت گزرتا گیا اور ایک رات جو تمنّاؔ صاحب سوئے تو پھر جاگے ہی نہیں۔ اْن کے آخری غسل سے پہلے نفیس بی بیؔ نے چچا احسانؔ کو ، جو مْردوں کو نہلایا کرتا تھا، گھر کے اندر بْلا کر اپنی بڑی بہن کی موجودگی میں ایک خواہش بتائی۔
” مگر اس کا تو ہمارے مذہب میں کوئی رواج نہیں ہے۔ ” احسانؔ نے اِعتراض کیا۔
”چچاجی، آپ نیک آدمی ہیں ظاہر ہے وقت آنے پر آپ جنت میں ہی جائیں گے!” نفیس بی بیؔ نے اپنی آنکھوں میں اپنے جحم، قد اور وزن کا بوجھ سمیٹ کر کہا۔
”جی؟” چچا احسانؔ نے، جو اِس پاپی دنیا میں بڑے اطمینان سے رہ رہا تھا اور جسِے جنت جانے کی کوئی جلدی نہیں تھی، قدرے گھبرا کر آنکھیں چراتے ہْوے کہا۔
”جنت میں جو انعام آپ کو ملیں گے وہ تو ملیں گے ہی، میں چاہتی ہوں کہ اْس کی کچھ پیشگی یہاں بھی ہو جائے” یہ کہہ کر نفیس بی بیؔ نے نوٹوں کی ایک گٹھی چچا احسانؔ کے ہاتھ میں تھما دی۔
 چچا احسانؔ موقع شناس انسان تھا فوراً جان گیا کہ جب اوپر والا مہربان ہو تو انسان کو اْس کا شکریہ ہی ادا کرنا چاہیے۔ اْس نے ہاتھ بڑھا کر تمنّاؔ صاحب کی انگوٹھی نفیس بی بیؔ سے لے لی اور چْپ چاپ باہر چلا گیا۔

    
 بڑی باجی کو تجسس تو بہت ہوا لیکن موقع کی نزاکت دیکھتے ہوئے اْس وقت انہوں نے کچھ پوچھنے سے گریز کیا۔

    
 صوفی تمنّاؔ مرحوم کو غسل کرانے کے بعد، کفن پہناتے ہوئے ایک لمحہ تو چچا احسانؔ کا دِل چاہا کہ انگوٹھی کو اپنی ہتھیلی میں ہی دبائے رکھے لیکن اْسے وہ گفتگو جو چار نہیں بلکہ چھ آنکھوں کے درمیان ہوئی تھی یاد آئی ، اور ساتھ ہی یہ خیال بھی کہ یہ معاملہ آخری حساب کتاب کا ہے اس لئے ہاتھ صاف ہی رکھنا چاہئے۔ یہ سوچ کر اْس نے بڑے سلیقے سے ، دوسروں کی آنکھوں سے اوجھل، وہ انگوٹھی صوفی تمنّاؔ کی انگلی پر چڑھا دی۔
 قبرستان سے واپسی پر نفیس بی بیؔ کے گھر کے آگے سے گزرتے ہوئے اْس نے کھڑکی کی جانب دیکھا اور سر کے ہلکے سے اشارے سے اطلاع پہنچا دی کہ نفیس بی بیؔ کی خواہش پوری ہو گئی تھی۔
سب سوگواروں کے جانے کے بعد جب دونوں بہنیں اکیلی رہ گئیں تو بڑی بہن کے صبر کی انتہا ہو چْکی تھی اْس نے پوچھا،


    ” نفیسؔ ، یہ تو بتاؤ کہ تم نے اتنی قیمتی انگوٹھی کیوں ضائع کر دی؟”
 ایک انتہائی پیاری مسکراہٹ نفیس بی بیؔ کے چہرے پر اْبھری ، پھر وہ بولیں،


    ” باجی، تمنّا صاحب شعوری طور بہت شریف آدمی تھے ، جنت میں ہی جائیں گے نا، اور جانا تو ہم نے بھی وہیں ہے کیونکہ ہم نے تو آج تک اْن گناہوں کی معافیاں مانگی ہیں جنہیں کرنے کا ہمیں کبھی کوئی موقع ہی نہیں مِلا!”
”تو پھر؟” بہن نے پوچھا۔
”دیکھنا مجھے اب یہ ہے کہ وہ ستر حوریں جو تمنّا میاں کو انعام میں ملیں گی، اْن کا تمنّا کی انگلی پر میری انگوٹھی دیکھ کر ردعمل کیا ہو گا؟”

    

    
 **یہ افسانہ قیوم ناصرؔ کے ایک شعر سے متاثر ہو کر لکھا گیا ہے


    نیندوں کے احسان اْٹھائے
لیکن تیرے خواب نہ آئے


    ) قیوم ناصر(


    


    



    چھٹی حِس


    اُس نے سولینتیوناؔ پیراکی ہال کے پاس اپنی گاڑی کو پارک کیا، دھیرے دھیرے ٹہلتے، وہ ایدزبیریؔ محل کے راستہ میں شاداب باغ سے گزرتے ہوئے اُس عالی شان عمارت تک پہنچا، اور نیچے جاتی پکڈنڈی سے ہوتا ہُوا ایدزویکنؔ جھیل کے کنارے کھڑا ہو گیا۔ اُسے سوچنے کے لئے وقت اور سکون درکار تھا۔ پاس سے کبھی کبھی گزرتے، دوڑ لگانے والوں کے وجود سے بےخبر اُسے مکمل دھیان سے اپنی موجودہ مسئلے کا حل فوری اور قطعی طور پر ڈھونڈنا تھا۔ اُس نے اپنی جیب میں پڑے کاغذ کو ہاتھ لگا کر اپنے آپ کو یقین دلایا کہ معاملہ بالکل حقیقی تھا۔ کھیل کے میدان کے سامنے، جھیل کے کنارے وہ ایک چٹان پر بیٹھ گیا۔ چند بطخوں نے اُسے اپنا ایک ایسا ہمدرد سمجھا جو اُنہیں کھانا ڈالتے تھے، اور وہ فوراً اُس کی جانب تیرتی ہوئی آئیں، لیکن اُس کے ہاتھ پتلوں کی جیب میں ہی دیکھ کر واپس لوٹ گئیں۔ بطخیں جان گئی تھیں کہ وہ وہاں تھا ہی نہیں !


    اور سچ بھی یہی تھا!


    وہ پھسل کر یادوں کی وادی میں جا پہنچا تھا؛ جہاں وہ اُن دس محدود لمحوں کو پھیلا کر وقت کا ایک لمبا عرصہ بنا لینے کے بعد اُس عرصہ کے ہر ساعت کا تجزیہ کر رہا تھا۔ اُس نے ہر پل سے وابستہ ہر سرگوشی کو یاد کیا، اُن سانحوں کو دوہرایا جو اُن دس لمحوں میں برپا ہوئے تھے – ایک مردانہ آواز، اُس کا سر موڑنا، دھات میں موجود سیاہ سوراخ کا اُسے گھُورنا، اُس کی حملہ آور کو چونکانے کے لئے اچانک جوابی کاروائی، اُس کا اراداتاً گاڑی کو الٹا سیدھا چلانا، ایک دھاتی ہتھیار سے اُس کے سر کے پیچھے ضرب؛ پھر کس طرح اُس کا گہرا سانس لینے کے بعد ساتھ بیٹھے فرد کو اپنی کوہنی سے پوری طاقت سے کان کے زرا نیچے مارنا؛ اُس کا گاڑی کی بریک کو زرو سے لگا کر اُس سے چھلانگ لگانا؛ اور اُس کے بعد ہر سُو اندھیرے کا چھا جانا ۔


    وہ اور بہت کچھ اُن دس لمحات میں ہُوا تھا – تین افراد ایک دوسرے سے یوں وابستہ ہو گئے تھے کہ زندگی بھر کبھی ایک دوسرے کو بھُلا نہ پائیں! اگر اُس کے حملہ آوروں کو علم ہوتا کہ وہ موت کو کتنے قریب سے جانتا تھا تو وہ کبھی اُس پر تشددّ کی کوشش ہی نہ کرتے۔ کیا اُنہیں اِحساس تھا کہ وہ خود اپنی موت کے کتنے نزدیک تھے؟ دو احمق جو جلدی سے کچھ مال بنانے کے چکر میں ایک اور انسان کو مارنے لگے تھے اور خود مرتے مرتے بچے تھے!


    اُس نے ایک گہرا سانس لیا اور موجودہ دنیا میں لوٹ آیا۔ اُس نے آہستہ سے جیل کے اہلکاروں کا بھیجا ہوا خط نکالا اور اُسے غور سے پڑھا۔ اُس کو اطلاع دی گئی تھی کہ نو ستمبر کو گنتیس کاجونؔ کو اپنی سزا کاٹنے کے بعد جیل سے رہائی مِل جائے گی۔


    آج نو ستمبر کا دن تھا اور اُسے گنتیس کاجونؔ بہت اچھی طرح یاد تھا۔ اٗن دونوں لڑکوں میں سے وہ عمر میں بڑا تھا اور تجربہ کار بھی – وہی جس نے اُس کے ساتھ بیٹھ کر اُسے پستول دکھائی تھی۔ وہی، جسے اُس نے اُس کے دیکھنے کے انداز سے ناگ چشمؔ کا نام دیا تھا۔ وہ دونوں سولینتیوناؔ کی عدالت میں مِلے تھے۔ عدالت کی پوری کاروائی کے دوران گنتیسؔ اُسے بلِا آنکھ جھپکے گھورتا رہا تھا۔ جوں ہی عدالت کی کاروائی ختم ہوئی تو گنتیسؔ نے دو سپاہیوں کے ساتھ، لنگڑاتے ہوئے باہر جاتے وقت اُسے جب مُڑ کر دیکھا تو اُن کی آنکھیں ایک مختصر لمحے کے لئے ٹکرائیں تھیں اور اُسے اِحساس ہو گیا تھا کہ وہ دونوں پھر مِلیں گے۔


    چھوٹے والے کو چھ مہینے کی قید اور ناگ چشمؔ کو ایک سال کی سزا مِلی تھی۔


    


    وہ ایک خوب صورت دِن تھا۔ سورج نے ابھی ابھی ایدزبیریؔ محل پر اپنی کرنوں سے سنہری پیلے رنگ کی چادر چڑھائی تھی۔ پانی کےاندر کھڑا فّوارہ سُندر، آبی ہیرے اپنے مہین دھارے کے ہاتھ جھیل کی چھاتی پر نچھاور کر رہا تھا۔ فالکبیریؔ کی چٹانوں کے اؤپر ایک مرغابی نے چلّا کر دوپہر کے سناٹے کے جمود کو کاٹا۔ ہنسوں کے ایک پُروقار جوڑے نے نفرت بھری نگاہ سے اٰس چیختے پرندے کو دیکھا اور پھر اپنا سفر پانی کی چاندی جیسی سطح پر جاری رکھا۔


    


    جیسنؔ نے انکھیں بند کیں اور اپنے ذہنی گیان میں واپس چلا آیا۔ وہ مضطرب تھا۔ اُس کے خیالات میں تلاطم برپا تھا۔ اُسے اس غصہ کے عالم میں ہوئے ایک سال ہو چلا تھا۔ درحقیقت وہ اُس پل سے غصہ میں تھا جب وہ اپنی گاڑی سے چھال مار کر زمین سے ٹکرایا تھا۔ یہ کیسے مُمکن تھا کہ وہ اِک شکاری خود شکار بن جائے؟ اُس نے خطرے کے وہ سب اشارے اپنی اعلیٰ تربیت کے باوجود کیسے نظرانداز کر دئے! اُس کی چھٹی حِس، جِس نے اُسے ویت نامؔ کے جنگلوں میں زندہ رکھا تھا، اور جب اُس کو اُس کی سب سے زیادہ ضرورت تھی، اُسے کیسے دغا دے سکتی تھی؟ کیا اُس نے اپنی چھٹی حِس کھو دی تھی؟ نہیں، یہ تو وہ کبھی بھی نہیں کر سکتا تھا۔ چھٹی حِس کو نہ تو جگایا جا سکتا ہے اور نہ ہے سُلایا – یا تو ایک شخص کے پاس ہوتی ہے یا نہیں ہوتی! اور وہ چھٹی حِس رکھتا تھا اس کا اُسے مکمل یقین تھا، کیونکہ اُس کے بنِا وہ وہاں بیٹھا ہی نہ ہوتا!


    جیسنؔ کی عمر بیس سال تھی جب امریکن فوج نے اُسے بھرتی کیا تھا۔ چھ ماہ کے اندر اندر اُس سے اُس کی سب انسانیت چھین کر قتل کرنے والی وہ مشین بنا دیا گیا تھا جس میں اخلاقیات یا عدل کا خیال ہی نہیں ہوتا۔ اُس کے دماغ سے ہر شے مِٹا کر اُسے حکم ملنے پر قاتل بنا دیا گیا تھا ۔۔۔۔ حکم کی اطاعت میں جسے بھی جہاں بھی کہا جائے قتل کرو! اور وہ خوب محظوظ ہُوا تھا۔ دنیا کی سب سے بڑی قاتل فوج کا رکن ہونا بہت بڑی بات تھی۔ ایک خودکار مشین گن کا ہاتھ میں پکڑ کر محِسوس کرنا کہ دوسروں کی زندگی اُس کے ہاتھ میں ہے ایک بہت نشہ آور اِحساس تھا۔ اُس کے مذہب کے مطابق صرف خدا کو زندگی دینے یا لینے کا اختیار تھا۔ اور جب انسان اس قابل ہو کہ خدا کا آدھا کام خود کر سکے تو وہ خود بھی نصف خدا بن جاتا ہے! اور امریکنؔ، ویت نامؔ کے کسانوں سے، یہی کرنے بھیجے گئےتھے ۔ ۔ ۔ ۔ ۔ لاکھوں کی تعداد میں نصف خدا جو وہی کر رہے تھے جو خدا اپنے قہر کو عالم میں کرتا ہے۔ انہوں نے ہر شے کو جلا دیا، تباہ کردیا یا مار دیا تھا جو اُن کے راستے میں آئی۔ اپنے سے کبھی پوچھے بغیر، کہ وہ کس کو کیوں مار رہے تھے؟ درحقیقت انُہیں یہ خون کی ہولی بہت پسند آئی تھی۔


    اور پھر، اُسے ایک مہینے کے لئے آرام کا حکم ملا تھا۔ اُسے، میدانِ جنگ میں، اپنے ساتھیوں کو چھوڑنے سے شدید نفرت ہوئی تھی، لیکن وہاں پر موجود ماہرِ نفسیات مُصر تھا کہ اُسے فوری آرام کی ضرورت تھی۔ اور اُس آرام کے دوران اُس کے اندر کچھ ٹوٹ گیا! یہ اُس وقت ہُوا جب ایک نووارد نرس نے اُس سے پوچھا کہ، "ان پھینوںؔ کا روپ کیسا ہے؟" اور وہ کوئی جواب نہ دے پایا۔ اُس نے کوئی پھیناؔ دیکھا ہی نہیں تھا۔ اُس نے اُنہیں مارا ضرور تھا – مرد، عورتیں، بچّے، کُتّے، بِلیاں، اور مُرغیاں – پر اُسے کوئی چہرہ یاد نہ تھا، اور نہ ہی کوئی بات چیت۔ اُس کی یاد تو مشتمل تھی گولیوں کی بوچھاڑ، بارود کی بُو، سنگین کی چمک، درد بھری چیخیں، کیچڑ میں جسم، اور اُس شاداب سبز جنگل پر ہر طرف سُرخ خون کی چھیٹوں پر۔


    اِس دوران جب وہ حملوں میں حصہ لے رہا تھا، اُنہیں سبک رفتار چھاپوں پر بھیجا جاتا تھا، جہاں پھر فوری پسپائی کے بعد وہ اپنے ساتھیوں سے واپس آ مِلتا۔ لیکن اُس کی دشمن کی آنکھ سے کبھی آنکھ نہ مِلی تھی۔ تو پھر، وہ کیسے جواب دیتا کہ اُن کا روپ کیسا تھا!


    جب اُس نے کوئی جواب نہ دیا تو وہ نرس، یہ سمجھ کر کہ وہ یورش کی تھکن سے نڈھال تھا، واپس لوٹ گئی۔ لیکن وہ تمام رات مسلسل سوچتا رہا تھا کہ اُس کے اصلی دشمن کون ہیں۔ تب نمکین پانی کا ایک سمندر اُس کی آنکھوں سے پھوٹ نکلا۔ اُس رات کی ظلمت میں اُس نے کینیڈیؔ، نیکسنؔ اور جانسنؔ جیسے بد لوگوں کو کوسا تھا جنہوں نے اُس سے اور اُس جیسے ہزاروں نوجوانوں سے اُن کا بچپن چھین کر اُنہیں قتل کرنے کی خُودکار مشینوں میں بدل دیا تھا۔ اُنہوں نے اُن لوگوں کو مارا تھا جنہوں نے اُنہیں کبھی کوئی تکلیف نہیں دی تھی، اور اُس نے اُن افراد کے مفاد کے لئے قتل کئے تھے جو سکّے کو سونے سے مہنگا بیچتے تھے، ایسی مشینیں بنا کر جو سکّے کو، نایاب دھاتوں سے افضل قرار دے کر، گولیوں کی صورت انسانی جسموں کا نشانہ بناتے ہیں۔ اگلے دن جب وہ جاگا تو دنیا کو نئی آنکھوں سے دیکھ رہا تھا۔


    آنے والے چند دنوں میں اُس کی ملاقات دوسرے لڑکوں سے بھی ہوئی جو یہی سوچ رہے تھے کہ وہ وہاں کیا کر رہے تھے اور کیوں!


    اڑتیس برس پہلے، اپنے دوسرے مفرور ساتھیوں کے ساتھ، وہ سویڈن تک پہنچا تھا۔ وہ 1968 میں جولائی کا مہینہ تھا، جب سب سکول اور یونیورسٹیاں گرمیوں کی تعطیلات کی بِنا بند تھیں۔ کیونکہ بہت سے طالبِ علم گرمیوں میں اپنے والدین کے پاس واپس لوٹ جاتے ہیں، اس لئے کنگزہمرہؔ میں، جو کہ ستاکہولم سے زرا باہر ایک ہوسٹل تھا، بہت سے کمرے عارضی طور پر کرایہ کے لئے خالی تھے۔ اُن سب مفرور فوجیوں کو وہاں ٹھہرایا گیا تھا۔ ہوسٹل کےشراب خانہ میں اُس کی ملاقات انگرِدؔ سے ہوئی، جس نے پیار سے اُس کا ہاتھ پکڑ کر اُس کی داستان سُنی تھی۔ اُس دن کے بعد اُس نے وہ ہاتھ کبھی نہ چھوڑا، اور انگرِدؔ کی تعلیم مکمل ہونے پر وہ دونوں سولینتوناؔ کی ایک بستی تورن سکوگنؔ میں منتقل ہو گئے تھے۔ درحقیقت، انگرِدؔ کو وہ کوٹھی اُس کے والدیں سے مِلی تھا، جو خود قریبی ہیگوِگؔ میں ایک فلیٹ میں جا بسے تھے۔


    جس لمحے انگرِد ا ُس سے مِلی تھی، وہ جان گئی تھی کہ وہ ایک اچھا، مگر گھائل، انسان تھا؛ اور اُس کے قصے سُن کر اُسے وجہ بھی معلوم ہو گئی تھی۔ لیکن وہ فطرتاً ایک صابر اور ہمدرد عورت تھی۔ اور یہ ایک بہت اچھی بات تھی۔


    مختلف کام کرنے کے بعد جیسنؔ نے ٹیکسی چلانی شروع کر دی تھی۔ ایک بند کمرے میں تمام دن کام کرنا اُس کے لئے گھٹن کا باعث تھا، لیکن وہ کوئی اعلیٰ تعلیم بھی نہ رکھتا تھا کہ اُسے باہر کا کوئی معتبر کام مِل جاتا۔ ٹیکسی نے اُسے سکون مہیا کیا۔ مختلف لوگوں سے ملاقات، اُن سے گفتگو، اُن کی آنکھوں میں دیکھنا، اور گاہکوں کی باہمی بات چیت سے اُسے شانتی محِسوس ہوئی۔


    جیسنؔ نے اب اُس تمام گندگی سے جو امریکن فوج نے اُس کے ذہن میں بھری تھی، چھٹکارا حاصل کر لیا تھا۔ اُس کے گھر میں کوئی ہتھیار نہ تھا، اور نہ ہی اُس کے تینوں بچّوں کو پستولوں وغیرہ سے کھیلنے کی اجازت تھی۔ اُس کے پاس اُس کی فوجی زندگی کی بس ایک ہی یاد رہ گئی تھی، اور وہ اُس کا شکار کرنے والا خنجر تھا۔


    سال بڑے امن سے گزرتے رہے، اور پھر وہ دن آیا جب اُسے بندرگاہ سے دو بہت خاص گاہک مِلے۔ ایک تو سامنے والی نشسِت میں اُس کے ساتھ اور دوسرا پچھلی میں بیٹھ گیا۔


    "اُکرش بیریاؔ چلو۔" سامنے والے نے کہا۔


    اور وہ اُکرش بیریاؔ کی جانب چل پڑا۔ وہ گرمیوں کا ایک عام دن تھا، اور اُکرش بیریاؔ کا سفر مزے سے گزر رہا تھا۔ اے سی کی انتہائی کاوش کے باوجود اگست کی گرمی ہار نہیں مان رہی تھی۔ سامنے والی نشست میں بیٹھا گاہک کچھ پریشان سا تھا، ورنہ کسی اور ابَتری کا کوئی نشان نہیں تھا۔


    جب وہ ستاواؔ کے قریب پہنچے تو ساتھ بیٹھے فرد نے اُسے کچھ کہہ کر جنگل کی ایک چھوٹی سڑک کی طرف اشارہ کیا۔


    اُس کے بعد جو ہوا وہ ایک بھیانک خواب کی مانند تھا، جس کی تفصیلات اب بھی اُس کے ذہن میں گاہے بگاہے ابُھرتی تھیں۔ اُس نے اپنی اُس یاد کی فلم کو کتنی مرتبہ اپنے ذہن میں دوہرایا تھا۔ ہر مرتبہ وہ اختتام پر اپنے سے برہم ہو جاتا۔ اُس میں جیسنؔ کو بھاگ کر اپنی جان بچانی پڑی تھی؛ ورنہ ایک اچھے ہدایت کار کے ہاتھوں فلم کے آخر میں اُن دونوں بدمعاشوں کو رحم کے لئے معافی مانگنی چاہئے تھی!


    وہ کتنی بھی کوشش کرتا کبھی اُس انجام کو بدل نہ پاتا!


    اور اب ناگ چشمؔ کو اُس کی سزا کاٹنے کے بعد رہائی مل رہی تھی۔ اور جیسنؔ کی چھٹی حِس جاگ اُٹھی تھی۔ اُسی لمحے جب جیسنؔ کو وہ خط مِلا تھا اُس کے بدن میں وہ اضطراب محرک ہو گیا جو ہر طوفان سے پہلے اُٹھتا تھا۔ ایدزویکنؔ کی اُس سرسبز باغ میں جھیل کے کنارے بیٹھے اُس کا انگ انگ یہ کہہ رہا تھا کہ کچھ بھیانک سانحہ برپا ہونے والا ہے، اور وہ آج ہی ہو گا۔


    اُس نے کل ہی انگرِدؔ کو اُس کے ماں باپ کے گرمیوں والے گھر بچّوں سمیت بھیج دیا تھا۔ انگرِد نے اُس کی بیچینی محِسوس کر لی تھی اور وہ اتنی ہوشیار بھی تھی کہ اُس نے جیسنؔ سے اُس کی وجہ تک نہیں پوچھی۔


    "ہمیں اطلاع کر دینا کہ ہم کب واپس آ جائیں،" اُس نے ایک بوسے کے بعد الوداع کہتے ہوئے جیسنؔ سے کہا تھا۔


    


    گاڑی کو پیش گاہ میں کھڑا کرنے کی بجائے اُس نے کار کو سڑک پر اپنے گھر سے زرا آگے ٹھہرایا – اُسے ہر قِسم کے عمل کے لئے اپنے دروازے کے سامنے کی جگہ صاف نظر آنی درکار تھی۔ باہر اب بھی روشنی تھی، گرمیوں میں سویڈنؔ کے دِن بہت لمبے ہوتے ہیں۔ اُس نے اپنے لئے سلاد کی ایک پلیٹ، ٹوسٹ اور پنیر کے ساتھ تیار کی اور پھر صرف پانی کے ساتھ اُنہیں کھایا۔ کوئی بھی مشروب جو اُس کی حرکت کو سُست کر دے اُس وقت نامناسب تھی۔ اُس نے ماہلرؔ کی موسیقی کو لگایا اور دروازے کے سامنے آرام دہ کرسی پر بیٹھ کر اُسے سُننے لگا۔ ماہلرؔ کی موسیقی اُس کی اندونی ہلچل کا بیانیہ تھا۔ وقت گزرنے لگا، پہلے تو بہت آہستہ آہستہ، لیکن جب اُس کی نبض اچانک تیز ہوئی تو وقت بھی فوراً پھُرتی سے چلنے لگا۔ اُس نے ایک کار کی بتیاں دیکھی تھیں جو اُس کی کوٹھی کے باہر سے گزری تھی، اور بعد میں یک دم اُس کے ٹائیروں کی آواز دھیمی ہو گئی تھی۔ سُرخ خطرہ!! وہ اپنی کرسی سے اُٹھا، شکاری خنجر کو میان سے نکالا اور اپنے ہاتھ کی تلی میں اُس کا پھل بِچھا دیا، تین قدم جلدی سے لئے اور دروازے سے ایک میٹر پہلے اپنے گھٹنوں کے بل بیٹھ گیا۔ دروازے میں لگے شیشے سے اُسے کوئی لنگڑاتا ہُوا اُس کی جانب آتا نظر آیا۔ اب جیسنؔ کا دایاں ہاتھ پیچھے کی طرف پورا کھُلا ہُوا تھا اور اُس نے خنجر کو پھینکنے کے لئے تیار کیا ہُوا تھا۔ باہر سے ایک ہاتھ دروازے کی طرف بڑھا، لیکن اِس سے پہلے کہ وہ دروازے تک پہنچتا جیسنؔ نے دروازے کو زور سے باہر دھکیل کر اُس شخص کو چونکا دیا۔ اس سے پہلے کہ اجنبی اپنے حواس پر قابو پا کر اپنی کمر کے پیچھے چھُپے ہاتھ کو سامنے لاتا، جیسنؔ نے اپنا خنجر پھینکا جو اجنبی کی چھاتی سے گزر کر اُس کے دِل میں گھُس گیا۔ ناگ چشمؔ کے لبوں سے ایک سُرسراہٹ جیسی آواز نکلی اور وہ بیچھے کو گِر گیا۔ جیسنؔ کھڑا ہُوا اور بڑی احتیاط سے اُس گِرے فرد کی جانب بڑھا۔ پھر وہ نیچے جُھکا کہ ناگ چشمؔ سے اُس کا ہتھیار چھین سکے۔ جیسنؔ نے اُسے ایک طرف پلٹا۔ اُس مرتے ہوئے آدمی کے ہاتھ میں پھولوں کا ایک گلدستہ تھا۔


    "تم نے یہ کیا کیِا ہے؟" ایک پریشان آواز نے اُس سے پوچھا۔


    جیسنؔ نے ایک ٹیکسی کی وردی میں ملبوس فرد کی طرف دیکھا۔


    "تم نے اسِے چاقو کیوں مارا؟" اُس کے ہم پیشہ شخص نے ناگ چشمؔ سے آنکھیں ہٹا کر جیسنؔ کی طرف دیکھا۔


    " یہ، یہ ۔۔۔۔۔۔ یہ مجھے ۔۔۔ یہ"


    "یہ تمہیں چند پھول دینا چاہتا تھا۔"


    " پھ ۔۔۔ وُ ۔۔۔ ل!"


    "ہاں۔ میں نے اس کی اِن پھولوں کو خریدنے میں مدد کی تھی۔ وہ ہوائی اڈے جا رہا تھا، جب اُس نے مجھ سے انگریزی میں کہا تھا کہ سویڈنؔ چھوڑنے سے پہلے وہ کسی سے معافی مانگنا چاہتا تھا۔ اُس نے مجھے عدالت سے جاری کردہ ایک کاغذ دِکھایا تھا جس پر تمہارا پتہ لکھا ہُوا تھا۔ چنانچہ میں اُسے یہاں لے آیا۔"


    "وہ مجھے پھول کیوں دینا چاہتا تھا؟"


    " اُس نے مجھے کہا تھا کہ اُس نے ایک بزرگ کو بہت دکھ دیا تھا۔ جیل میں ایک سال کا عرصہ اُس کے پاس سوچنے کے لئے بہت وقت تھا۔اُس نے جیل میں سب کچھ یاد کرنے کے بعد بہت ندامت محسوس کی تھی۔ اُس نے مجھے بتایا کہ وہ بدل چُکا تھاِ؛ اور جیسا کہ میں نے پہلے کہا، وہ اب صرف معافی مانگنا چاہتا تھا۔"


    


    جیسنؔ نے اپنی چھٹی حِس کو یاد کیا۔ ایک مرتبہ پھر اُس نے جیسنؔ سے ایک ایسا شخص مروایا تھا جو اُس کا حقیقت میں دشمن نہیں تھا۔



    بے گناہ


    شاہ جیؔ، حسبِ معمول، ناشتے سے پہلے، دھیان گیان سے فارغ ہوئے ہی تھے جب ننھا سکول جاتے جاتے رک گیا اور پاس آ کر آنکھوں میں تجسس بھرے اُن سے پوچھنے لگا، "دادو جی، آج بھی آپ نے اپنے گناہوں کی معافی مانگ لی؟"

    "بیٹا وہ تو ہر انسان کو روزانہ مانگنی چاہئے!"

    بچے کی آنکھوں میں تجسس اور گہرا ہو گیا، "دادو ابا، آپ نے کون کون سے گناہ کئے ہیں جن کی آپ معافی مانگتے ہیں؟"

    ایک لمحے کے لئے تو شاہ جیؔ چکرا سے گئے۔ سمجھ میں کچھ نہیں آ رہا تھا کہ بچے کو کیا جواب دیں۔ پہلا جواب تو ذہن میں یہی اُبھرا تھا کہ "بچے ایسے سوال نہیں کیا کرتے"، لیکن یہ الفاظ اُن کی زبان سے خارج ہونے کی بجائے پھسل پھسل کر حلق میں واپس لوٹتے رہے۔ اس حد تک کہ دو مرتبہ اپنے لعاب کی مدد سے اُنہیں نگلنا بھی پڑا۔

    بچہ مسلسل اُن کی طرف دیکھ رہا تھا۔

    "بیٹا ابھی تو تم سکول جاؤ، شام کو گفتگو ہو گی،" یہ کہہ کر انہوں نے اُس کٹھن لمحے کو ٹالنا چاہا۔

    "ٹھیک ہے دادو ابا، آج شام کوبتائیے گا،" کہہ کر بچہ، اپنے سوالوں کو آنکھوں میں مقید کئے، باہر چلا گیا۔

    شاہ جیؔ نے آنکھیں بند کر کے چند گہرے سانس لئے، پھر ارد گرد دیکھا کہ کون کون سُن رہا تھا۔ کوئی نظر نہ آیا، سوائے پنجرے میں بند مٹھو میاں کے۔ مٹھو میاں بہت انہماک سے شاہ جی کو تاڑ رہے تھے جو کہ اُنہیں بالکل پسند نہیں آیا ۔ ایک بولنے والے طوطے کا کیا اعتبار، جب چاہے آنکھیں بدل کر جو جی میں آئے بیان دے دے!

    

    شاہ جی ؔ کو کچھ یاد نہیں آ رہا تھا کہ اُنہوں نے پہلا گناہ کب کیا تھا۔ بچپن اور ابتدائی لڑکپن میں تو کچھ ممکن تھا ہی نہیں کیونکہ اُن کے ابائی گھر کا ماحول ہی ایسا تھا۔ بڑے شاہ جی نے بیٹھک میں اپنے معبود کا نام ایک فریم میں سنہری حروف میں لکھوا کر دیوار پر لگا رکھا تھا، جس کے کچھ نیچے ایک ٹائر سول کا بڑا جوتا کیل پر لٹکا رہتا۔ چنانچہ، شیطان تو کیا اُس کا کوئی مرید بھی وہاں داخل نہیں ہو سکتا تھا۔ نہ ہی انہوں نے کبھی کسی مولوی کو بُلا کر گھر کو ناپاک کیا تھا؛ وہ سب دینی فرائض خود ہی ادا کرتے تھے۔ اور نہ ہی اُن کے گھر کے دائیں بائیں کسی سرزش کے امکانات تھے۔ دائیں طرف خالہ شمیمؔ کا گھر تھا اور بائیں طرف پھوپی زبیدہ ؔ کا۔ اُن کا اور اُن کی بیٹیوں کا روپ ہی کچھ ایسا تھا کہ شاہ جیؔ کا ذہن کسی بھی گناہ کی خواہش سے کورا رہا۔ اور جب سے پھوپی کی بڑی بیٹی شاہدہؔ نے کھیل کے دوران شاہ جیؔ کو دھوبی پٹرا مار کر پٹخا تھا تب سے شاہ جیؔ کو نہ صرف اپنی مردانگی پر شبہ بلکہ شاہدہ ؔکی نسوانیت پر بھی یقین نہیں رہا تھا۔ ویسے بھی لگتا تھا اُن کے خالق نے انہیں تقریباً ہر خاصیت کی بہتات سے ہاتھ روک کر بنایا تھا -- اُن کی شکل دیکھ کر کوئی بھی کسی طرح سے انہیں بدصورت نہیں کہہ سکتا تھا، لیکن خوبصورت کہنا بھی اتنا ہی غیرمناسب ہوتا، بس یہ کہئیے کہ وہ ٹھیک ٹھاک تھے۔ اُن کے بدن کی ساخت بھی کچھ یوں تھی کہ کسی بھی زیادتی کرنے سے پہلے ہی ہر تشدد پسند کو یہ خدشہ پڑ جاتا کہ کہیں بعد میں اُس پر قتل کا الزام نہ لگ جائے۔

    سکول اور کالج کے زمانہ میں بھی، جب اکثر نوجوان بہت سی غلطیاں کرتے ہیں، شاہ جیؔ اخلاقی اور جسمانی طور پر باکل کنوارے رہے تھے۔

    

    وہ ابھی حالتِ تذبذب میں ہی تھے کہ شاہنی جی اُن کے پاس آئیں اور پوچھا ، "کیا بات ہے، آپ بہت گہری سوچ میں ہیں آج؟"

    "ہاں ۔۔۔۔۔۔ یہ ۔۔۔۔۔ ننھے نے آج صبح ایک عجیب سا سوال کیا تھا، سمجھ میں نہیں آ رہا کہ اُسے کیا جواب دوں۔"

    "کیسا سوال؟"

    "پوچھ رہا تھا کہ میں نےکون کون سے گناہ کئے ہیں۔"

    "آپ نے گناہ؟" شاہنی نے شاہ جیؔ کو یوں دیکھا جیسے کوئی فِکر مند مرغی اپنے انڈے سے پھوٹتے چوزے کو دیکھے جس پر باہر نکلتے ہی چونچیں لڑانے کا الزام لگ جائے۔

    "ہاں، وہ پوچھنا چاہتا تھا کہ میں کن گناہوں کی معافی مانگتا ہوں۔"

    شرم سے سرخی کی ایک لہر شاہنی کے چہرے سے گزر گئی، پھر وہ وہاں سے پلٹتے ہوئے بولی، "ہمیں بھی بتائیے گا جب کوئی ایسی زیادتی دریافت ہو جائے۔"

    شاہ جیؔ اگر اُس وقت گہری سوچ میں نہ ہوتے تو وہ بھی شاہنی کے لہجے میں پوشیدہ طنز کو ضرور محسوس کر لیتے۔

    

    یہ اُن کے والد محترم کی مہربانی تھی کہ انہوں نے پہلے تو اپنے رسوخ سے بیٹے کو کام دلوایا اور ساتھ ہی ساتھ گھر میں ایک خوش طبعیت بہو کا اضافہ بھی کر لیا۔ دوسرے الفاظ میں شاہ جی بِلا کسے محنت کئے روٹی کے معاملہ میں ہر طرح سے خود کفیل ہو گئے تھے۔ سہاگ رات میں بھی شاہ جی ؔنے اپنے ذہن کو وصلِ حلال کے دوران خرافات سے پاک اور فرائض پر مرکوز رکھا تھا۔ اُن کے لئے اُس رات سب سے بڑی الجھن تو اُن آیات کا یاد رکھنا تھا جو اُنہیں خاص طور پر خالو محسنؔ نے رٹوائیں تھیں کہ کس عمل کے ساتھ کیا پڑھنا ہے اورپھر کیسے پھونکنا ہے۔ تبھی تو شاہنی جی نے اگلی صبح اُن سے شرماتے شرماتے پوچھا تھا کہ کیا اُنہیں دمہ کی شکایت ہے۔

    

    وقت کے بہاؤ کے ساتھ نہ صرف شاہ جیؔ کا بیٹا پیدا ہوا بلکہ اُن ہی لہروں میں اُنہیں ایک پوتا بھی مِلا۔

    یہ اُن کی عادت میں شامل تھا کہ وہ فجر کی نماز کے بعد کچھ وقت عبادت میں بھی گزارا کرتے تھے۔ اُن کے اپنے بیٹے نے تو اُن کی اس کاروائی میں دلچسپی دکھانے سے گریز کیا تھا البتہ بیٹے کا بیٹا کئی مرتبہ اُن سے پوچھ چکا تھا کہ وہ آنکھیں بند کر کے کیا بڑبڑاتے رہتے ہیں۔ مختلف اوقات پر شاہ جی نے بچے کو مختلف جواب دئے تھے جن میں سے ایک یہ بھی تھا کہ وہ اپنے گناہوں کی معافی بھی مانگا کرتے ہیں۔

    

    اور آج جب بچے نے اُن سے سوال کیا تو اُنہیں کچھ یاد نہیں آ رہا تھا کہ وہ آج تک کِن گناہوں کی معافی مانگتے رہے ہیں۔

    

    شام کو جب ننھا سکول سے لوٹا تو وہ سیدھا شاہ جی ؔکے پاس آ کر کھڑا ہو گیا۔ اُس کی آنکھوں میں تجسس اب بھی قائم تھا، اور چہرے پر ایک ہلکی سی مسکان بھی۔

    شاہ جیؔ نے بچے کے معصوم چہرے کی جانب دیکھا اور پھر بہت پیار سے کہا، " ننھے، تم نے پوچھا تھا نا کہ میں کِن کِن گناہوں کی معافی مانگتا ہوں؟"

    "جی دادو ابا!"

    "دیکھو یہاں پر ایک مُصلّا بِچھا رہتا تھا۔ وہ آج تک یہاں بِلا وجہ ہی بچھا رہا۔ میں نے اُسے آج لپیٹ کر اوپر رکھ دیا ہے۔ "

    (سائیں سُچّا)

